
ASO FARAILE, 26 IUNI 2015 
 

  Na nofoia le Nofoa e le Fofoga Fetalai i le itula e 9:00 i le taeao. 
 
Tatalo. 
 
  FOFOGA FETALAI:  E faasilasila atu ua toe amataina nei Taualumaga a 
le Fono Aoao Faitulafono. 
  I lou agaga faaaloalo tele i lenei taeao fou, ou te faatalofa atu ai i le paia ma 
le mamalu maualuga o le tatou Maota Fono i le alafai mai i faguga lelei i 
lenei taeao o le tatou Palemene i ona tulaga masani.  
  Ou te ofo alofa atu ma faatalofa atu, malo lava le soifua manuia, malo le 
soifua laulelei i lenei taeao i lau Afioga i le Palemia ma lau Kapeneta, 
aemaise foi le Sui Taitai o le Itu Agai, aemaise o le paia ma le mamalu 
maualuga i ona tulaga faalupe. 
  E tatou te viia pea le alofa ma le agalelei o le Atua, ua mafai ona taitai 
manuia mai lo outou soifua laulelei i lenei taeao fou. O le lagona ma le 
faamoemoe, e fou pea mea uma i le alofa ma le agalelei ma le tausiga ua 
mafai ai ona tatou toe potopoto faatasi i lenei aso o le aso mulimuli o lenei 
vaiaso, ae faafetai ua tapuaaoina pea lo outou soifua manuia. O lo o tele foi 
feau ma tuatuanoa, peitai o lo o i ai pea le tulaga sagatonu i le faasaosaoina o 
lo tatou taimi, ona o le manatu i le faaauauina o le tatou galuega aemaise o le 
Tala o le Tupe o lo o opea nei i le Maota Fono i lenei taeao. 
  E fia faamauina foi le agaga faafetai o le Maota aemaise o au nei o le Fofoga 
Fetalai ona o le aso ananafi, e tu manu ae le tu logologo i le agaga faafetai i le 
auai atu o le Palemene atoa e ala i le molimauina o galuega ua maea ma 
galuega sa faufau atu ma pasia atu i totonu o le tatou Maota i le la tausaga ua 
tuanai atu. O aiaiga ma tulaga, o faiga faavae nei e atagia ai le tulaga 
sagatonu o le faatonutonu folau o galuega a le Palemene, e le gata ina tatou 
talatalanoa i fuainumera ma le pasiaina o le faauigaina ma le faatulagaina o 
tupe alu a le tatou Malo, a o lea ua saausi lava le silasila ma le maimoa i le 
aso ananafi.  
  I le agaga faafetai e momoli atu ai ona o le logosaia e le paia ma le mamalu, 
ua atoatagi uma le tatou asiasiga i le aso ananafi, ua tatou vaavaai ma tatou 
tilotilo i le masui aemaise o le maau o le Malo e ala i le faasoa atu o le 
tamaoaiga o le atunuu, aua le atiaeina o auala galue ma aualatetele, e 
fesoasoani ma soosootauau e tuu atu i aao o alii ma faipule o itumalo taitasi, 
aua lava le tatou manulauti ina ia atiae le atunuu i tulaga e tatau ona i ai, i 
tulaga tau faatoaga. 
  E faamauina ai le agaga faafetai ona o le faaavanoaina o lo tatou taimi ua 
goga lava le tatou Fono i le aso ananafi ae tatou masii atu i le motu tele i 
Salafai ona o le molimauina o ia tulaga uma, ia e le tau fai atu se faamatalaga 
o lena ua nofofale ia Satuiamaa i aai o finagalo, o le agaga taua ma le 
manulauti o lenei Palemene, aemaise o le finagalo autasi o lo tatou Malo, o le 
tulaga lava i le atiaeina o le atunuu. 

  E momoli foi le faafetai ma le faamalo i lau Afioga i le Palemia ma le 
Kapeneta ona o le faasoa tatau, aemaise le faasoa paleni i le tulaga o le 
tufatufaina ia tofu sia itumalo ma sina auala galue, ua tatou molimauina i le 
aso ananafi, ua faasopolia aemaise lava o le motu i Salafai o lea na vavao ai 
foi le tatou Fono i lenei vaiaso. O lea ua matou vaavaai ma molimau, o lo o 
sagatonu lau o le fo e ala i le faasoa a lau Afioga i le Palemia ma le Kapeneta, 
aemaise le Afioga i le Minisita mo Galuega, Felauaiga ma Atinae Eseese, ua 
faamalo le pule. 
  Faafetai atu foi e le natia i fatualavai ma le taia i fale tulaga o tatou tu ma le 
va nonofo i Aiga ma Tapaau aemaise le mamalu o itumalo sa faafesagai ai i 
le aso ananafi, o lena ua saunoa atu le Palemia, aemaise foi o le Fetalaiga ia 
Leulumoega sa fai ma sui o le Malo, ia tau ia o se mea e iloga ai, e 
Faataualofa le suafa o le tamaitai, o le a foi le maau ma le milomilosia, ia 
tatou ave ia i uta, a o le agaga, e le o lea. O le agaga lava ia i le maitau atu ina 
ia fai pea le tiute o le Malo, le anavatau aemaise o le faasoasoaina o lona 
tamaoaiga tatau ina ia atiae lo tatou atunuu. 
  Ia le paia ma le mamalu o itumalo uma sa i ai i le aso ananafi, mai lava i 
Sagone, Saleaula, Puapua aemaise le Faasaleleaga, ia alo ane o outou faiva 
manaia, o lea foi ua agai atu le Palemene i lenei foi Tala o le Tupe e pasiaina 
le tele o nisi o atinae faapenei, ia tatou tatalo i le Atua ina ia aumai se laolao 
lelei e tatou te silasila ai foi ma tatou maitau, aemaise o le molimauina, o le 
agaga atoa lena o le tatou Palemene ina ia faaauau pea a tatou galuega atiae.  
  E faapitoaugafa se faamatalaga i lau Afioga i le Minisita mo Galuega, 
Felauaiga ma Atinae Eseese ma lau Matagaluega, aemaise o Ofisa Sili o 
Pulega ma Pule Sili o Matagaluega ma Faalapotopotoga o lo o galulue, ia 
malo le onosai, e le faigofie la outou galuega. E maitau atu i le aso ananafi, e 
ova atu ma le sefulu maila ua uma ona faaleleia ma valitaina. E le i lalo ifo o 
le $3miliona i le $4miliona le tupe faaalu a le Malo, o se mea sili lea ona taua 
e le gata ina atagia i totonu i le pasiaina e le Palemene, ae ua tatou vaavaai i 
le aso ananafi, ua matua lelei faatino. 
  Ona ou manatu ai lea, ia o le a tatou alo i le galuega o lenei aso, o le vave 
ona pasia o le tatou Tala o le Tupe, ona vave foi lea ona toe fau nisi auala 
galue ma tatou molimauina. 
  E momoli atu ai le faafetai tele le onosai i le tatou Maota Fono i lenei taeao, 
e i ai nisi o sui usufono na faaoioi mai ona o nisi o tulaga taua, ae momoli le 
faafetai i le Afioga i le Taitai o le Itu Agai ma lenei tala na atoa, ia o la outou 
galuega lena. Ua tatou le faatasi ma le Taitai o le Itu Agai i lenei taeao ona o 
fuafuaga faale-Ekalesia, ia alo i ou faia manaia, o lelei ma Manua e fai lelei la 
oulua taalolo ona oulua toe taliu manuia mai ai lea faaauau le tatou Fono. 
  Ia alo maia le paia ma le mamalu maualuga o le tatou Maota i lenei taeao o 
le a faasolo le tatou galuega a o moomooga ma le agaga faafetai lena o le 
Fofoga Fetalai ua le natia, ona o le matagofie o le tatou asiasiga i le aso 
ananafi. 

TULAFONO TAU FAAOFI O LE FAATATAUINA O TUPE 
FAAOPOOPO (NU. 2) 2014/2015 MA LE TULAFONO TAU FAAOFI O 
LE FAATATAUINA O TUPE 2015/2016 - felafolafoaiga faaauau i luga o 

le faitauga faalua - Aso 5 
 

  FOFOGA FETALAI:  E tolopo le tatou Fono i le aso 24 o Iuni 2015 i le 
Aso Lulu o lo o saunoa talifuaitau le Afioga i le Minisita mo le Soifua 
Maloloina i mataupu sa laga i finagalo o sui usufono. O lea ou te toe tuuina 
atu ai le avanoa aloaia, tulai mai lau Afioga i le Minisita mo le Soifua 
Maloloina aua le folasaga a le tatou Matagaluega. 
 
  Afioga Hon TUITAMA TALALELEI TUITAMA (Minisita mo le 
Soifua Maloloina):  E fia faamauina le agaga faafetai i lau Afioga i le 
Fofoga Fetalai e tusa ai ma le taulaga sii i lenei taeao, e talitonu o lea ua 
faafofoga le Tama oi le lagi e tusa ai ma le taulaga molia, ia tau ia ina ia 
logomalie i le faafofoga a le Silisiliese le tatou taulaga osia, ua avea ai lau 
Afioga ma ositaulaga, faamalo faafetai. 
  O le tu lava lea ma le aga a lo tatou atunuu e muamua lava mea i Matautusa, 
ia ma o le mulama foi lea i lou talitonuga, o le a sulugia ai le ala o le a tatou 
savalia i lenei aso, ina ia taunuu ma le manuia o tatou faamoemoega, aemaise 
foi o tiute ma galuega faatino e pei ona fuafuaina. 
  Lau Afioga i le Fofoga Fetalai ma le mamalu o le Maota, e tolopo le 
Fonotaga i le aso ananafi ua oo mai lau tali atu i mataupu laga i le tulaga o le 
maintenance.  
  A o le i agai atu se faamatalaga i lea tulaga, e lagona foi le agaga fiafia i 
lenei taeao, e i ai foi mea fou ua tutupu mai ma o le talitonuga, o se tasi lea o 
nei mea fou ua ou vaaia i lenei Paeaiga o se Fonotaga muamua lenei ua matua 
umi lava o tatagi le logo a o tau faaatoa le tatou numera, e ui lava foi ina e le i 
afio mai le Taitai o le Itu Agai ma le toatele foi o nisi sui usufono, a o le 
agaga faafetai ona o lea ua maua le fuainumera e mafai ai ona faaauau le 
tatou galuega. 
 
  FOFOGA FETALAI:  Malie lava lau Afioga i le Minisita, se i tulai atu le 
Taitai o le Itu Agai. 
 
  Afioga Hon Aeau Peniamina Leavaiseeta (Falealupo):  Lau Afioga i le 
Fofoga Fetalai ma le faaaloalo lava ma le ava e tatau ai, leaga o lea ua logona 
itu o le atunuu o lea e le o i i le Taitai o le Itu Agai. O tulaga o mea faapea i 
aso faapenei, ua uma ona oo le faanoi a Au e uiga i le sui usufono i le....e 
aafia ai ma nisi Minisita o lena Itu, a oo loa i tulaga o mea faapea i itumalo i 
faaulufalega e alu le taalolo, e tatau lava ona i ai le sui usufono ona o le aso la 
lenei ua feagai ai ma lea tulaga lau Afioga, ia pei o le tulaga lena. 
  E faafetai ai foi i lou....e ui o lo matou Taitai se i faamalamalama atili ai lea 
tulaga e taua tele, pei o le tulaga lena lau Afioga ne i te i ua faapea ua 
faatauagavale le Taitai o le Itu nei i le tatou Fonotaga. 
 
  FOFOGA FETALAI:  Ia tulai mai lau Afioga i le sui usufono mo Faleata 
Sisifo. 

  Tofa Lealailepule Rimoni Aiafi (Faleata Sisifo):  Lau Afioga i le Fofoga 
Fetalai ona ua oo mai le faanoi a le Afioga i le Taitai ua silafia le 
faaulufalega, ae fua foi le vavevave mai o sui usufono i le tagata o le a lauga, 
ua faatu tagata i le umi o tali a Minisita. O lea lau Afioga a e manao e vave 
mai tagata, faapuupuu lau tali. 
 
  FOFOGA FETALAI:  Se i tulai mai lau Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi (Palemia):  Lau Afioga i le Fofoga Fetalai, sa ma i ai i tua ma le 
Taitai o le Itu Agai, sa ma o e fai foi maua taalolo, ia o lea la na ou sau ou 
fautuaina, ua lava le aualii la e i o, ae fai lava ia maea lou aso, a e le alu atu 
foi e leai se mea o i ai. Ia ae o le a le afaina lea, o lea lava e i ai lea vaega o 
lea lava e atoa le latou pitolaau, leaga o mea paia ia, ae ua galo ia te au ona 
logo le Afioga i le Minisita, a o lea ua oo mai ia te au, ua oo mai ia te au le 
faanoi o lea foi ua ou taliaina. 
 
  FOFOGA FETALAI:  Ou te manatu e le o tuua ia tama, e le o gaogao le 
Maota, o lea lava e alaala mai le Afioga i le Sui Taitai, o le fofoga o alii, o lea 
lava e atoatagi i latou e faia le faaiuga o le Taitai. Ona ou manatu lea, aua le 
poi lau Afioga, aua le poia Faleolo i lau Afioga i le Minisita mo le Soifua 
Maloloina, o lo o atoa le vaegaau i lea Itu o le Maota, o lea foi ua matua sauni 
le Afioga i le Sui Taitai, o lona taeao lenei, o lona uiga e le tuumamaina, o 
nei e fai ai le faaiuga po o le a le tonu o Palusalue, aua o lona uiga o lea o le a 
maua le avanoa o Aeau se i lafo foi le Taitai i Salafai. Ua outou silafia o le 
aso ananafi na tele ai faaupuga i le Motu, Salafai e; e le faigofie. I lenei la 
taeao Aeau, ia manuia lou alofaiva, alo i ou faiva manaia i lenei aso.  
  Ia, tulai mai lau Afioga i le Minista mo le Soifua Maloloina, ua avanoa le 
Maota mo lau saunoaga. 
 
  Afioga Hon TUITAMA TALALELEI TUITAMA:  Faafetai i lau Afioga 
i le Fofoga Fetalai, faafetai foi mo le faauilavea, o i e lagona ai e le o se 
tuuaiga, o lea lava ou te tautala Au i mea o lea ou te vaai atu i ai. Ou te le o 
iloa la le vaega lea, o lea ua laga ma ua iloa ai o la e fai le campaign a si 
toeaina. Ia, talosia ia ia manuia lana taumafaiga.  
  Lau Afioga i le Fofoga Fetalai, ona ou oo mai lea i le tulaga lea o le 
maintenance, e toatasi le sui usufono sa ia taua le vaega lea, a o le sui 
usufono foi lea o le tagata o lo o galue, e malamalama i le tulaga o galuega 
tetele, pei sa faaautu tele lana saunoaga i le tatou falemai tele, e manumanu i 
le falemai fou o lo o i ai nei ma le naunautaiga ia tumau le lelei ma le 
matagofie o le tatou falemai tele, aua o le molimau lava lea a i tatou uma o lo 
o asiasi atu i ai, ae faapea foi e o lo o faimalaga mai fafo i le latou silasila ma 
le maimoa o se falemai ese le matagofie o le tatou falemai. 

  Ou te talitonu e le taugofie le tulaga lea o le maintenance i galuega tetele ma 
maota tetele faapenei o le Malo. Ou te talitonu lava pe lima tausaga pe a 
tauave pea le maintenance po o le faalelei e talafeagai ma faatumauina lona 
lelei, ou te talitonu ia te au lava ia i sau fua faatatau pe uma ane le lima 
tausaga ua toeitiiti lava toe maua le tau na fai ai le galuega i le tau e 
faatumauina ai lona lelei i ia tausaga, talu ai e le taugofie e le faigofie foi. 
Aua e pei lava ona malie i le auga o le tatou Tala o le Tupe i lenei foi tausaga, 
o le faafetaui o le peleue i le ie o lo o maua. Ae i ai foi la isi tulaga e tatau ona 
faatino pe a uma ona sui le peleue, aua e tatau foi ona teuteu ia lelei ma 
faatumau lona lelei, a i ai foi ni vaega e tau masae pe a, e tatau foi ona vave 
fono ona tumau ai pea lea o le lelei o le peleue. E pei foi o le isi alagaupu faa-
Peretania, "Stitch in time saves nine." O lona uiga, e tatau lava ona 
faatumauina le lelei i le tauave pea o le galuega tausi o le tausia lelei o tatou 
maota nei tatou te mitamita ai.  
  A o lea foi la galuega lau Afioga, ou te talitonu e le o se galuega e patino mo 
na o le Matagaluega o le Soifua Maloloina, aua e le na o e o lo o faigaluega i 
le Matagaluega o lo o faaaogaina le maota, o lea e faaaoga uma e o tatou 
tagata. Ma o se vaaiga lava lea o lea tatou te maitauina ma ua talanoa ai foi 
nisi i le manaia o le fale, ae i ai lava le au le magafagafa aemaise foi o alo ma 
fanau latou te le o faatauaina ia mea, e ui atu lava ma oosi atu lea mea, ma 
faapena foi ona lafoai lapisi i totonu o le maota. E le faigofie foi lea vaega, 
aemaise lava mea nei o le vaaiga, ou te le iloa pe aisea ua fiafia ai tele le 
mamalu o le atunuu e lamulamu mea nei o pulu. Ua i ai foi lava vaega o le 
tatou falemai ma le tatou maota matagofie e uma lava ma lafoai i luga ma 
pipii ai i le fola, o le galuega tele foi le toe tau aveese o lena mea. O le 
galuega tele foi le toe tau faamama, solo ma mop, ae le mafai lava ona tuua 
aua o mea lava e tatau ona fai. A galulue faatasi la le Matagaluega ma le tatou 
atunuu i lea tulaga, ona ou talitonu lea e vave ma o le a tumau le lelei o ia 
aseta. Ma o le galuega lava lea taulogologo a le Matagaluega i le autaigaluega 
e fai ma le faaeteete le faaaogaina o tatou maota nei faapea foi tatou aseta o lo 
o i ai i totonu ina ia umi pea ona tumau lona matagofie ma lona lelei. 
  Ona ou oo mai lea lau Afioga i falemai i tua, e toalua sui usufono sa taua le 
tulaga i falemai i tua. Ou te faamalulu atu foi i le sui usufono mamalu, lou 
uso a sui usufono mo Falelatai ma Samatau, e moni lava, o lea foi e 
molimauina e lenei Maota le tauanau mai pea o se falemai i Falelatai. Peitai 
ane, o le tali lava lea sa ou aveatu foi i le isi Fonotaga muamua, o le lagona 
lava lea tatou te naunau i ai ina ia faatino mea ia. O lo o i ai foi le agaga o le 
falemai, aua sa oo foi i ai le matou asiasiga ma vaaia le falemai tuai o lo o i 
ai, e faigofie ona toe renovate ma toe faaauau galuega ia o lo o manaomia e le 
sui usufono mamalu. Peitai ane, o lo o fua foi le faasoa a le Matagaluega i lea 
vaega ma lea vaega. 

  O tatou falemai ia e i tua, ua faatulagaina i tulaga po o strategic locations ina 
ia mautinoa e kava lea vaega o le atunuu ma lea vaega o le atunuu ina ia 
laugatasia le faasoa faapena mo le faafaigofieina ia i latou o lo o i lena vaega 
o le atunuu ona tausavali i ai ma faaaogaina lea vaega. Peitai ane la, o le 
manao lea e i ai, e sao lava, e le laugatasia foi pe faapitoa i le afioaga o le 
Afioga i le sui usufono tulaga ia ia i latou foi nei o lo o moomia le ea e 
manava ai po o regulators o i latou o lo o moomia okesene, aemaise foi 
faalavelave faafuasei e manaomia ai loa le taulalata mai o se nofoaga e 
sulufai i ai. O lo o maua foi i le tele o isi afioaga ma alaalafaga, e le o i ai foi 
ni... aua a faapea o le fua lena e fau ai tatou fuafuaga nei mo falemai, o lona 
uiga, e tatau lava la ona tofu le nuu ma le falemai. Aua o le mea e le taumate, 
e le iloa pe tofu lava le nuu ma ni tagata sesela se toatolu pe toafa o i ai, o ni 
tagata maifatu se toatolu pe toafa o i ai. E le mafai la ona faamalieina, ona o 
le tulaga o le utiuti o le faasoa aemaise foi o le itu taua, o le le lava o le 
aufaigaluega e tufa atu i ai. O lea sa ou tolaulauina atu muamua le aofai o 
fomai o lo o fai i ai le fuafuaga ma o lo o galulue mo le faatinoga o le tatou 
galuega, atonu lava e alu alu sau se taimi e mafai ona tatou faatinoina ia 
vaega. E oo lava ia Niu Sila latou, e le ese mai foi ma tatou, o lea foi sa 
feaveai i nusipepa ma TV ma tulaga faapena si tina lea na maliu lea e 
faaaogaina le ea manava, ona ua tape e le kamupani eletise le eletise ona ua le 
totogia le pili, ona maliu ai lea o si tina. O lea foi la e tupu i Niu Sila, e le 
faapea na o tatou o tupu ai foi tulaga ia, e i ai lava mea e tutupu i totonu o 
afioaga ma alaalafaga e luitauina ai le tatou fuafuaga mo le agai i luma, ae 
tatou te faamoemoe lava, vaai i le vaaiga lautele e faasoa ai le tamaoaiga o le 
tatou atunuu.  
  Sa taua foi e faapea foi la le isi talosaga mo se fomai i Sataua. O le tatou 
vaaiga lava lea, manaia tele pe a na faapea e tofu. Ia manatua foi, ua uma ona 
tatou uia le ogasami lea muamua. O futia ua sola, sa tofu lava le falemai ma 
le fomai o lo o i ai, a o lena taimi, o lea foi e molimau nisi o le atunuu sa 
faaleo foi i totonu o le Maota lenei, sa o i solofanua, sa savavali. Ua 
alagatatau ai ona tumau lena tulaga i le faatumauina o falemai i tua e 
nofomau ai fomai aua e faigata ona fai se fuafuaga mo le tuli mai o Apia po o 
le tuli o le isi falemai o lo o i le isi itumalo ina ia maua ai se fesoasoani. O lea 
la ua tatou taunuu mai i lenei vaitau, ua mananaia auala, toeitiiti tofu le aiga 
ma le taavale, o lea ua i ai auala e mafai ai ona vave sulufai mai i le tatou 
maota o lo o i ai fomai mo le fesoasoani mo ia tulaga. O le ala foi lea o lea e 
fai silasila i ai aua ua maitauina foi lea vaega, ma ua uma foi ona ioeina e le 
Malo le tele o le taimi maumau o le fomai pe a nofo i nuu i tua, aua o le 
vaaiga lea pei lava foi ona saunoa se tasi o sui usufono mai Salafai. E sao e 
tele lava mai, pe tele mai i le taeao, tumu, pe maua se 20, a maea, ona leai 
lava lea o se galuega a le fomai e faia i le aso atoa. O le mea foi la lena sa fai, 
e uma loa le clinic a le fomai i le taeao, sa ou faia foi aua sa ou i Aleipata, e 
lua ou tausaga o ou i Aleipata, ono ou masina o ou i Sataua. E uma loa lava 
mai i le taeao, alu loa fagota pe alu i uta aua e leai se mea e fai.  

  O le tulaga lena pei sa... o lea foi la ua fai fuafua e faaaogaina, a o lea e 
manaomia i totonu o le falemai tele, o lea e tau faasoa tiute o fomai i totonu o 
falemai ona e i ai galuega faapitoa e manaomia ai lea tamaoaiga. O lea la, 
atonu lava e sau se taimi ona faatino lea o lea tulaga, pe afai lava ua 
talafeagai ona i ai. Ae o lena le faamalamalamaga e tusa ai ma le mataupu na 
laga e nai sui usufono ia. 
  Ona ou oo mai lea i le NKFS po o le vaega foi lea o lo o faamama ai toto. Sa 
talosaga se tasi o sui usufono mo se masini. 
 
  FOFOGA FETALAI:  Malie lava lau Afioga i le Minisita, se i avatu le 
avanoa i le faauilavea a le sui usufono. Se i tulai mai le sui usufono mamalu 
mo Faleata Sisifo. 
 
  Tofa Lealailepule Rimoni Aiafi:   Lau Afioga i le Fofoga Fetalai, pei lava 
o le mea lea... Faafetai i le Afioga i le Minisita. O le mea lea sa laga o le 
faaaogaina foi lea o fomai i tua i nuu i tua ae taofiofi fomai foi nei i totonu, 
aua o lea sa saunoa i le amataga lava le Afioga i le Minisita o le a oo i ai i se 
taimi.O lea la pe oo i ai pe fesili atu i le taimi lenei aua o lea ua oo i falemai i 
tua, o lea foi ua saunoa i le amataga i le utiuti pea o fomai i totonu o le main 
hospital, falemai taua, po o faaauau pea la le latou polokalame lea e ave 
fomai i tua e vaaia falemai i tua. Aua o lea ua saunoa e vaai i le taeao mai ona 
o lea e fagogota i le aoauli. O lona uiga la, e fetaui lava la le faaaoga o fomai 
ia i tua ae nonofo fomai ia i totonu e vaaia falemai i totonu. 
  O le isi mea i le saunoaga a le Afioga i le Minisita, o aso ia sa i tua le Afioga 
i le Minisita, na o le taitoalima, taitoatolu tagata i le nuu, a o le taimi lenei, ua 
tai sefuluafe tagata i le nuu. Ma le faaaloalo lava. 
 
  FOFOGA FETALAI:  O lea ua maua le faauilavea a le sui usufono 
mamalu. Se i tulai mai lau Afioga i le Minisita e tali atu. 
 
  Afioga Hon TUITAMA TALALELEI TUITAMA:  Ia, e fefiloi lava le 
lelei ma le leaga, e olaola foi le saito a o la e ola mai ai ma le titania. Ua ou 
fautua soo i si au uo lea, e le i oo atu i lona taimi lea... e le pule mai oe i le 
faasoaga o lau lauga, ou te pule i le taimi e tau ai le mea lea na e laga. Faatali 
pea la se i oo atu i ai. A uma lau folasaga ae le taua le mea lea na e saunoa i 
ai, ona e malie lea e le o se mea e tatau ona tali ai se isi. Ae onosai mai aua e 
te toe faalavelave. 
 
  FOFOGA FETALAI:  Ua e vavevave mai Leala a o la e faasolosolo mai le 
saunoaga a le Minisita.  

  Tofa Lealailepule Rimoni Aiafi:  Lau Afioga i le Fofoga Fetalai, o le mea 
lea e fesoasoani ai isi ou uso a Minisita, o le mea lea, e structure faalelei, e 
moni e le pule au, o lea la ua oo i falemai i tua, a faapea la e kava atu ai ma 
fomai aua o le mea lava e tasi. O le uiga lena, aua o le mea, a faapea e faatali 
se i faamulimuli, faapea o lau lauga e taua tele se i faamulimuli ona tali mai 
ai, ia o le a ou toe faatali, o lea o le a ou faatali faatali, o lona uiga e toe..... 
 
  FOFOGA FETALAI:  Ia o le a lafo ia le faatuatuaga i le Afioga i le 
Minisita mo le Soifua Maloloina, se i oo foi i lou taimi e te Minisita ai ona 
pule lea o oe i lau faasologa, ae tulai mai lau Afioga i le Minisita. 
 
  Afioga Hon TUITAMA TALALELEI TUITAMA:  Lau Afioga i le 
Fofoga Fetalai, o le eseesega, o lea e talanoa i le aumai o fomai tutoatasi e 
ave e faafaigaluega i totonu o le Matagaluega, a o lea ou te talanoa i le 
faasoaina o le aufaigaluega o lo o faafaigaluega i totonu o le Matagaluega. E 
eseese la mea ia. 
  Lau Afioga i le Fofoga Fetalai ona ou oo mai lea i le Faamamatoto. Sa 
talosaga se tasi o sui usufono i sina masini faamamatoto i lona falemai, 
faafetai, faafetai i le laga o le mataupu lea, ma ou te talitonu e tele foi nisi sui 
usufono, o lea foi e mananao i ni masini i o latou foi falemai. E tasi foi se sui 
usufono o lenei Maota sa faaaogaina le auaunaga lea ua fai i lagi lana 
folauga, ae e le i oo ai lava se masini i lona falemai ua leva ona tauanau mai, 
ona o tulaga la nei lau Afioga e lelei ona ou faamalamalamaina atu. A faapea 
e faatino le tulaga lea o le ave o le masini i tua, o le tauaofai e faatino ai le 
faamoemoe lena; e manaomia se potu ea malulu e tuu ai le masini lea, e tusa 
lona tau ma le $15,000, e manaomia se masini faamamatoto e tasi e fai ai le 
fuafuaga lea, o lona tau e $38,000, e manaomia se masini e faamama ai le 
suavai lea e faaaogaina i le masini lea, o le tau o lena masini e $7,700, e 
manaomia se afi eletise faaleoleo, aua a pe le eletise, ia ona faaola lea o le afi 
faaleoleo lena, aua a leai lea fesoasoani ia e le aoga foi le masini, o lona tau e 
tusa lea ma le $25,000, e manaomia..... 
 
  FOFOGA FETALAI:  Malie lau Afioga i le Minisita, se i avatu le avanoa, 
e vaelupe le saunoaga, se i avatu le avanoa i le faauilavea a le sui usufono. 
  Tulai mai le sui usufono mo Aana Alofi Nu. 3. 
 
  Afioga Toeolesulusulu Cedric Pose Salesa Schuster (Aana Alofi Nu. 3):  
Lau Afioga i le Fofoga Fetalai, e faamalie atu i le Afioga i le Minisita, leai e 
le o le faalavelave i le lauga a o le fesili fia malamalama lau Afioga i le 
Fofoga Fetalai, ona e maitauina nisi foi o tusitala o lea ua oo mai i totonu o le 
Maota po o i ai se Tulafono e fuafuaina ai le oo mai o nisi foi o uso o lo o i ai 
i totonu o le tatou Maota i le taimi nei. 

  FOFOGA FETALAI:  Ia aua le popole o le mea lena o le matafaioi a le 
Fofoga Fetalai, ua uma ona faanoi mai ma e i ai mafuaaga taua. 
  Tulai mai le sui usufono mamalu. 
 
  Afioga Hon TUITAMA TALALELEI TUITAMA:  Ua oo mai lau 
faasologa i tanevai, o le faatinoga o lea manaoga e $5,000, e manaomia nisi e 
tiute, o le tiute o nei mea uma, o lafoga ma felauaiga, o ia vaega e faatino ai 
lea faamoemoe, tusa ma le $17,000, o le tau atoa la e faatu ai le masini i se 
falemai i tua, e $100,000. E le faigofie la e le taugofie la le manao, ae a oo i 
se taimi e ono tatau ai, e mafai lava ona faatino. O le galueaiina ma le operate 
ina, o lea ua ou tau atu, e $100,000 lava ia e tuu ai le masini i totonu o le 
falemai, o le faagaoioiga o le masini lea ma le faagaoioiga e ē o le a faia le 
galuega, e tusa lona tau ma le $125,000 i le tausaga. Ia se i fua ane la e le 
mamalu o lenei Maota po o talafeagai lenei manao, ae ono mafai lava ona 
faatino pe a faapea o i ai se mai, e tusa ai ma le lipoti mai o le tatou fale 
Faamamatoto, e leai se mai o tausavali mai Aleipata i le taimi lenei. O lona 
uiga, e tutu ai lava na o le masini e faatalitali nisi se i mamai ona faatoa 
faaaoga lea, pe oo i le taimi e manaomia ai, ua le aoga foi le masini. 
 
  FOFOGA FETALAI:  Malie lau Afioga i le Minisita, se i tulai atu le sui 
usufono sa taua i lona finagalo le mataupu. Tulai mai le sui usufono mo 
Aleipata Itupa i Luga. 
 
  Tofa Fagaaivalu Kenrick Samu (Aleipata Itupa i Luga):  Faafetai lava i 
lau Afioga e tusa ai foi ma le avanoa. E na o sina....ona o lea ua laga le 
mataupu, e i ai mai mai tua i Aleipata a o lea e nofomau i Apia, ua fia foi atu 
nai mai i tua e mafuta ma aiga ae ua faigata, ma lou faaaloalo lava. 
 
  FOFOGA FETALAI:  Ia tulai mai lau Afioga i le Minisita. 
 
  Afioga Hon TUITAMA TALALELEI TUITAMA:  Ia atonu e maua lava 
se faamaninoga i se taimi, leaga o lea na ou fesiligia le sui ae fai mai e sefulu 
mai, e sefulu mai lea e faaaoga le..... afai lava e moni e sefulu, ua tatau la ona 
i ai se masini pe a, aua o le agaga foi lea o le auaunaga, e ave i tua le 
auaunaga ia i latou o lo o manaomia ma faigofie ona faatino ai le auaunaga, 
pei foi ona ave i Salafai, ia o le tatou motu i Salafai, o lea foi ua i ai masini, 
ona o le faamoemoe lena ia faafaigofie ai aua ne i toe tausavali mai Upolu 
aua o le taimi lea e le i faia le faamamatoto i Salafai, e faimalaga mai lava i 
latou nei o tatou uso gasegase nei e faimalaga mai lava i fafo. 
  Mo le silafia, e laitiiti lava se seleni o lea e faagaoioi ai le tatou 
faamamatoto. O le tausaga e 2005 ia Iuni e tau mai ia Iuni i le 2015, aua o le 
tausaga lea na amata mai ai le tatou faamama toto o le 2005 e tau mai i le 
masina nei o le tausaga nei, ua 253 tagata Samoa ua faamama o latou toto. 

  O le tausaga faaletupe ia Iulai 2014 e oo mai ia Iuni 2015, e 124 tagata 
Samoa sa oo i ai le auaunaga, e 77 togafitiga sa tuu atu mo tagata Samoa o lo 
o asiasi mai i atunuu i fafo. O gasegase tumau e tau mai i le masina lenei 
2015, e 86 gasegase a tatou o lo o i ai nei o e o lo o faaaogaina le auaunaga 
lea. E 80 gasegase o lo o faaaogaina masini o lo o i ai i Motootua ma le toa 6 
o lea o lo o faaaogaina le masini lea o lo o i Tuasivi. A o le tupe lea sa 
faaaogaina mai i le 2005, e tusa ma le $5.6miliona lea ua faaaogaina nei, a o 
le 2005 e tusa ma le $5miliona. O lona uiga na o le .6miliona lea ua sili ai le 
tupe lea ua faaaogaina i mai e 86 mai le $5miliona sa faaaogaina mo mai e 
toa 6 lea sa i ai i le 2005. Ia o le tele lena o le auaunaga, lea foi la e le faigofie 
ai ona faatino se manaoga i le taimi nei, se i vagana ua faamauina pe 
faamaonia o le aofai lea o gasegase e manaomia le auaunaga, a o le taimi nei, 
e le mafai ona faatino le tulaga lea. E faamalulu atu ai i le sui usufono 
mamalu sa laga lenei mataupu. 
  Lau Afioga sa taua moega e se tasi foi o sui usufono faapea o lea sa tau 
faaofiofi se gasegase i se tamai moega puupuu, ia ou te le iloa po o se moega 
pepe lea sa faataoto ai se tasi foi o....fua i le le ofi, ae na aumai foi le 
fautuaga, e talai moega e aveese mea lea e tali ai vae ina ia mafai ona 
faasasao vae o le mai. Ia o se galuega tele lea galuega o le a fai mo lenei 
faaletonu faatauvaa, ma ou te talitonu e le o le auala lea e foia ai se faafitauli 
faapea, o le faafitauli lava, o le vaai o se moega umi e faataoto ai, aua o sizes 
o tatou moega o lo o i ai nei, o le 7futu le tele o tatou moega nei, masalo o le 
gasegase lea pe 7futu 8 inisi pe a, fua i le ova ma le moega, ae o lo o i ai foi 
moega tai 6 futu, e fua foi ia i latou e pupuu, e maumau fua le soona teu o 
moega tetele, ae le faaaogaina le isi vaega o le moega ona e alu atu vae gata i 
le afa o le moega.  
  O le mea lea lau Afioga i le Fofoga Fetalai, o lenei mataupu i moega, ua 
laga soo foi. Na fai le tatou falemai fou, sa aumai atoa ma oka o moega na 
aumai, sa tau faasoa le seleni mo faamalu o moega, ua oo mai foi i totonu o le 
Maota lenei le faasea, o isi moega e i ai moega e faaletonu faamalu, po o ua 
ala ona le faaaogaina isi moega, ona ua leai ni faamalu, ona agalelei mai lea o 
le tatou Samaria Agalelei le Afioga Papaliitele Dr. Benjamin i Niu Sila, foai 
mai le 250 faamalu, ua taunuu mai nei faamalu ae ua sau foi ma le faaupuga e 
faapea, ua le lava ieafu, le lava tagaaluga, le lava solo taele, ona toe faaoioi 
foi lea i lea tamalii o le tatou atunuu e ui ina e le o nofo i inei, a o la e galue 
mamao mai Niu Sila ma fesoasoani mai ia tatou. Pe le tatau ona i ai ni mea e 
kava ai faamalu? Ia ona toe agalelei mai foi lea o le Afioga Papaliitele, foai 
mai le 250 ieafu ma tagaaluga e faaaoga i o tatou moega ia. 
  O le isi mea na tupu ua ou te i, o le mea lea sa faateia ai au i se tasi aso, ua 
alu atu foi se faasea, ua avatu mai e tatau ona admit i totonu o le falemai, ae 
ua avatu faataooto i totonu o le Outpatient, talu ai o le faaupuga na aveatu e le 
aufaigaluega o lo o galulue, e leai ni moega. Ia ua faateia au ona alu lea o lau 
asiasiga ma na ou iloa ai, ua ou vaai atu i le laupapa lea e tusi ai mai, o la e 
lima moega a o la e empty uma, o le isi potu e lima moega o la e empty.  

  Ona ou fesili lea i le aufaigaluega, o le a le mea ua leai ai ni mai i totonu o ia 
potu, a o lea e tau sue ni moega o mai ia e aumai ma taofi i le Outpatient? Ia a 
o le tali a le aufaigaluega, o moega na ua leaga, ua malepelepe. Ia ona toe 
agalelei mai foi lea o lenei Samaria Agalelei, ua aumai moega mai Niu Sila. 
O lea ua tusa nei ua atoa le 100 o moega o lea e auauai mai ma agalelei foi, 
faafetai. E avea foi le avanoa lenei ou te faafetai atu ai i le Shipping Services, 
mo le faafaigofieina ona aumai o moega ia lea e aumai e Dr. Benjamin mai 
Niu Sila, o lea e auauai mai lava aumai lea 20, o lea foi faatoa taunuu mai le 
isi 20 lea talu ai, ona o le manaomia o ni moega e ave i Foailalo. O lau 
asiasiga i le amataga o le tausaga nei, ua ou maua ai, e le o faatinoa lava le 
fautuaga na fai, ina ia sui moega o lo o i Foailalo, o lea sa faafetai ai le sui 
usufono mai le itumalo lea ona o moega na e 6 lea ua taunuu atu, ona o le 6 
lena mai le 20 moega mulimuli nei lea na taunuu mai, lea e taumafai e foia ai 
le faafitauli lea. Ia o le agaga foi lea o lea e maua i i i totonu o le tatou....pei o 
le tala lea na fai atu nei, ou te le iloa pe faapefea ona gaui o nei moega, pe ua 
mamafa tele o tatou tagata, ia po o le mea o lo o faalue ai ni tausimai i luga o 
moega, e fua i le malepelepe ma motusi sipuligi. A o le tulaga la lena, o lea o 
lo o taumafai lava ina ia faatino pea le auaunaga, e ui lava i le tele o nei 
faafitauli o lo o feagai ma le tatou auaunaga i le tatou Falemai Tele i 
Motootua. 
  Ua ou oo mai i ambulance, leaga o lea sa taua e..... 
 
  FOFOGA FETALAI:  Malie lava lau Afioga i le Minisita, leaga o lea ua 
tulai mai le sa taua le moega lea, se i tulai mai le sui usufono mo Faasaleleaga 
Nu. 4. 
 
  Afioga Peseta Vaifou Tevaga (Faasaleleaga Nu.4):  Faafetai lava mo le 
avanoa i lau Afioga i le Fofoga Fetalai. Ua ou tulai atu ona o le mataupu lea e 
saunoa i ai le Afioga i le Minisita, e le o se mataupu foi lea faapea o le 
faaluelue o mai nei i luga o moega. E leai o moega, o moega fou, o la e 
manaia lava moega la e i ai le falemai. Ou te le o faasea la i moega foi ia, a o 
le mea na ou taua ona o moega nei pei o moega mai Saina. O tagata Saina e 
pupuu, ae silasila foi i le tatou atunuu, o le toatele o tagata e fai si uumi foi 
lea. O le teineitiiti la lea na aafia, o le vae. O le mea moni lava lau Afioga i le 
Fofoga Fetalai, e le o oi le teineitiiti lea i le tiga o le taotoga, ae oi ona o le 
puupuu o le moega, aua foi e faatautau le vae i lalo o le mea foi lele... O le 
tulaga la lea o lea e talosaga atu ai i le Afioga i le Minisita, ae a pe a aumai ni 
moega foi nei a le o le moega e slide foi lea faaumi, pe mafai ona aveese le 
pito i tua ina ia free ai le taotoga foi lea o le au gasegase ae le o ni moega foi 
nei e faaluelue ai. Ma lou faaaloalo lava. 
 
  FOFOGA FETALAI:  Malo. Ia se i aumai le faamalamalamaga a le Afioga 
i le Minisita. Tulai mai le Afioga i le Minisita mo le Soifua Maloloina. 

  Afioga Hon TUITAMA TALALELEI TUITAMA:  Lau Afioga i le 
Fofoga Fetalai, ona o lea faatoa taunuu mai le sui usufono, ai o le ala lea ua 
na le maua mai ai lau faamalamalamaga i moega uumi ma moega pupuu. Ae 
sao lelei lava le mea lea e saunoa i ai, ou te faitioina foi la le aufaigaluega sa i 
ai i lena taimi. E tutusa lava ma le taufaaofiofi o le vae foi lea numera 11 i le 
seevae foi lea numera 6 pe afai e silasila atu lava o lea e puupuu le moega ae 
o lea o le a faaaoga e le teineitiiti e umi, aua leaga e le i fuaina e le sui 
usufono le umi o le mai ma le umi o le moega. E le iloa pe umi lava le moega 
ae ua tuutuu tele i vae le aluga, fua i le maumau o le isi vaega o le moega i 
luga atu o le aluga. 
 
  Afioga Peseta Vaifou Tevaga:  Lau Afioga i le Fofoga Fetalai, leaga o lea 
ua saunoa le Minisita i le fua o le moega. O le mea sa tatau ona i ai, sa tatau 
ona taoto le Minisita i luga o le moega ae fua, ona fua lea i ai le uumi o 
moega e taooto ai le maota. Ma lou faaaloalo lava. 
 
  FOFOGA FETALAI:  Ia aua ia. Ou te manatu o le a le tulitulia lea 
mataupu lau Afioga i le Minisita. 
 
  Afioga Hon TUITAMA TALALELEI TUITAMA:  E leai. Ou te faafetai 
i le saunoaga a le sui usufono mo Faasaleaga Nu.4. Ou te faamagalo i ai leaga 
o lea sa lelei lava le taliga o matou ananafi. Ae avea foi le avanoa lenei ou te 
faafetai atu ai i le Afioga i le Minisita, ou te talitonu i le lagolagoina o le 
Afioga i le sui usufono e lona itumalo, e matautia le matagofie o le tali mai a 
le afioaga i le tatou faamoemoe i le aso ananafi. Faafetai tele i lau Afioga i le 
sui usufono ma lou itumalo. O lea na agiga ananafi i upu foi sa fai o le aso e 
leai se palota a le itumalo lea. 
  Lau Afioga i le Fofoga Fetalai, ua ou oo mai i le tulaga o taavale foi nei e 
feaveai ai gasegase po o ambulances pei ona taua e le sui usufono mamalu. 
Mo le faamalamalamaina, e lua a tatou ambulances lea o lo o faaaoga e le 
falemai tele i Motootua. O ambulances la ia e lua, o ambulances na aumai mo 
le tatou fonotaga foi lea o le SIDS, o lea ua manuia ai le Matagaluega ina ua 
maea le faamoemoe lea, o lea la ua faaaaoga nei, aua o ambulances ia e 
matua atoatoa mea uma e i ai i totonu, e i ai le okesene, e i ai le suction e 
mafai ona fua ai le suka ma le toto maualuga, ma o lo o i ai foi ma le heart 
monitor po o le masini foi lea e siaki ai le fatu. E lua la tatou ambulances ia. 
O le faamoemoe foi la o tatou taavale ia, e faamoemoe lava mo le feaveaiga o 
gasegase foi ia, aemaise lava gasegase e aumai mai Savaii i inei, po o ni 
gasegase foi nei ua tetea ae momoli agai i Savaii, ona e i ai mea uma e 
moomia pe a i ai se faaletonu e tulai mai, a o lo o faagasolo le galuega lea o 
le feaveaiga o gasegase. O le ala foi lea e tau le faaaogaina ai i nisi tulaga. 

  O le tatou motu i Savaii, o lo o i ai foi le tatou ambulance, e semi-equipped, 
tusa o la e i ai le okesene, e i ai le suction, o le tulaga i le toto maualuga ma le 
suka, o le mea lena e fai e le fomai o le a malaga i le ambulance, aua e mafai 
ona feaveai mea nei. E le o se mea e faapea e faatumau i totonu o se taavale e 
feaveai ai mai, o mea e feaveai lava e le fomai i totonu o lana ato e feaveai ai 
ana meafaigaluega, ma e mafai lava ona faatino ai. 
  O le tulaga o lea e i ai tatou... o lo o taumafai pea le tatou Matagaluega e 
aoaoina, e manaomia foi le tomai faapitoa o i latou e feoai e o e aumai 
gasegase e tutupu faafuasei, ina ia mafai ona fai se galuega fesoasoani 
muamua i le taimi e taunuu ai ma aveese mai le gasegase mai se aiga po o se 
mea lava o tulai mai ai se faalavelave. 
  O le vaega lea na saunoa i ai le sui usufono, e sao o le mea sa ou faalogo sa 
tupu i inei i se vaitaimi ua tuanai, a o le ambulance lea sa valaau, o le 
ambulance la e faaaoga e le Fuimu. O ambulances la lea e faaaoga e le 
Fuimu, na o le tali lava i le valaau faafuasei lea o lo o galulue faatasi ai ma le 
falemai, ae i ai trained staff foi nei e feoai ai. E leai foi ni meafaigaluega 
faapea o i ai, e pei o le agaga lava o na taavale, o le vave ona tali atu i se 
valaau ma faanatinati i le falemai e fai ai togafitiga ia. A o lo o i ai lava tatou 
ambulances fully equipped, mo le faaaogaina i mataupu ia pe a faapea e 
taunuu le call i le falemai. 
  Lau Afioga, ona ou oo mai ai lea i le mataupu lea e tulai soo mai ai le sui 
usufono lea, o le CT Scan lea sa ia taua, ua faafagogo tagiao foi lenei 
mataupu i le aumai soo, ua tau mata foi o maasiasi i le tautala soo i lenei 
vaega e pei o le a avea ai foi ita ma tagata pepelo i totonu o lenei Maota, ae le 
o sau masani lea e le i aoaoina ai au faapea, ona o le tulaga o le feseetai lava 
ma le taumafaiga i mea e le mafai ona oo i ai le tatou malosiaga ma se tatou 
pule, o lo o pulea mai e isi malosiaga tetele atu o lo o latou faatupea ma 
faatinoa le faamoemoe lea. O le CT Scan la lea ua i ai nei, e tele lava le 
talaaga, o le umi ia o le talaaga o le CT Scan. Na oka muamua le tatou CT 
Scan 16 slice, uma fai, tender, malo, fai le oka, ae te i ua aumai le oka i o, ua 
i ai le... le kamupani lea e gaosia mea ia, ua i ai le latou temporary close 
down, o le mea lea e tau o le big pore, lea e faaaogaina e vaa tetele, e ofi ai 
tatou tagata lapopoa i totonu, o specifications na lea e moomia e tatou. Ua i ai 
la le fale gaosi e fai lava le latou temporary close down, o le vaega lea e 
fausia ai le 16 slice. Ona ofo mai loa lea o le kamupani lea na malo i le 
tender, o le a latou aumaia le isi CT Scan e i luga atu, ma e i ai foi 
specifications ia, ma e sili atu foi ma isi gaoioiga e fai ai, e 32 slices i le tau 
lava e tasi lea sa tatou totogia mo le 16 slices. Ia, o se deal manaia tele lea 
mea, o le matua taugofie lava aua tusa ua $500,000 ua taugofie atu ai i lo 
tatou, nai lo le aumai o le 16 slices. O lea la ua tatou faatali nei ua ioeina foi 
la e le Tenders Board ma le Malo, o se fuafuaga lelei ma le matagofie, e 
taunuu mai nei la i le masina fou le tatou CT Scan lea, ma o le a amata ona 
faagaoioi galuega e faaaogaina ai ia Aokuso. At the latest, o Iulai ua install, o 
Aokuso ua galue.  

  O le tulaga la lena ia tatou, o lea foi sa taua le tatou laboratory. O le mea 
moni lava, e leai e le alo i le ata o le laau i le tulaga lea, o le tiute foi lea o 
tatou, tatou te galulue faatasi ai, aua o le mea lea e tau, o lea foi matou te 
talaia, its a multi sectoral approach, all of Government, all of country 
approach. O lea la, e matou te le teena fautuaga lelei ma fautuaga e tapue ai 
faamoemoe ma fesoasoani i ni vaivaiga o lo o mataituina i totonu o 
Matagaluega, aua o le tatou galuega faifaatasi lea. E faafetai ai i le mataala 
ma le sogasoga o tatou uso o lo o molimoli maia faaletonu nei aua tasi lea 
auala e mafai ai ona faalelei le auaunaga i ni mea e le o atoatoa. Aua e oo 
uma lava ia tatou, e au i le tauola e au i le tau fagota. O oe le aso, a o au 
taeao. E avatu nei lau mai ae le iloa po o taeao sii atu au a ua leai ni mea 
faapea, o lona uiga na o le ta o le logo. 
  O le mea lea lau Afioga i le Fofoga Fetalai, o lab tests ia na saunoa i ai le sui 
usufono, o lea ua i ai masini, lea ua taunuu mai tatou masini foi e mafai ona 
faatino ai blood tests ia na saunoa i ai le sui usufono, ma o lo o i ai foi le hood 
po o le mea foi lele e kava ai mea e fai ai i lalo slices, ona fix lea o slices na, 
mea o pathology slices, tissue slices pe a faapea e fai se biopsy mai se 
gasegase e fia iloa po o se cancer po o le a lava, ona aumai lea o le fasi aano 
lena ua slice i lalo o le mea lea e tau o le hood ua uma ona tapenaina, e puipui 
ai foi le aufaigaluega latou ona fix loa lea i luga o tamai tioata laiti, slices, 
ona ave loa lea i fafo i pathology. E leai se tatou pathologist o i ai i le taimi 
nei, a o lo o taumafai foi se faiga ina ia mafai ona pue atu slices nei nai lo le 
tau lafo o slices i o, e mafai ona transport i se tulaga foi lea o mea o images, 
ona read mai lea i fafo e Pathologists, e faaaoga ai Pathologists lea e taulata 
mai ia tatou lea e i totonu o Niu Sila, ma tau mai ai loa le diagnosis. O na la 
vaega uma, o lea ua uma ona faatumauina. O lea e faafetai ai i le uso na laga 
maia le mataupu lea. 
  Ona ou oo mai lea i le diabetic clinic, lea foi sa taua e le Afioga i le sui 
usufono, e tele foi le talaaga o lenei mea. O le diabetic clinic, se ua logo i 
logo a ua logo luga logo lalo i le mau faamatalaga e aumai ma faasea e 
aumai, o fea ea le tatou diabetic clinic, o fea ua oo i ai le tatou? A ua uma foi 
ona ou faamalamalamaina i totonu o lenei Maota, o le diabetic clinic sa run e 
le Diabetic Association, e o lo o aafia i le gasegase o le mai suka. Afai o 
faafofoga mai latou nei e aafia ma nisi foi i totonu o le Maota lenei e mai 
suka, o le tou matafaioi lea, lea sa i ai le asosi lea a tagata mai suka, sa ave i 
ai e le Malo le fesoasoani e faatino ai le auaunaga lea. Ua ave ave la, e leai ou 
te le taua e le tusitusilima foi i se isi i ia mea aua tatou te le mailoa po o fea o 
i ai le amiotonu a o fea o i ai le sao. Na pau lava le tulaga ou te faapuupuu 
atu, ua malepe le Association faapena foi ona faaletonu atu ai ma le 
auaunaga, lea lava na oo ina tapuni ae toe aapa mai loa le Ministry of Health 
faaauau i nai masina ia e totoe o konekarate a e sa faigaluega ai i i i, aua e tele 
atu le tupe e totogi pe a motusia le konekarate, ona e le o se fault o le 
aufaigaluega a o le fault o le... ona tauamo foi lea e le Ministry lena vaega 
tele. 

  O lea la na faaauau ai loa seia maea le term o le konekarate lea e faigaluega 
ai Fomai Faapitoa pe toatolu po o le toafa ona fai lea o se isi fuafuaga. O le 
fuafuaga lea ua faia nei o lo o tau saili se nofoaga fou i totonu o le taulaga e 
faigofie ona access i ai tagata e fai ai le auaunaga lea, faatasi ai ma isi related 
services agai i le diabetes e faatino faatasi ai i totonu o lenei nofoaga. 
  O lea ma te tuaoi ma lou uso a Minisita sa ave i ai le talosaga mo se nofoaga 
o avanoa i totonu o le taulaga e faatino ai lea faamoemoe. O lea e faagasolo le 
tulaga fuafuaga i le faatinoga ina ia toe faaleleia ai le tatou diabetes service a 
o le taimi foi lenei e le o faaletonu lava le vaaiga o a tatou mai suka o le la ua 
vaai tasi uma lava i le tatou falemai tele. O le mea lea e faamafanafana atu ai 
ia i latou o mai suka, leai e le o tuulafoaia outou, o lo o i ai lava le sulufaiga 
mo i tatou uma o mai suka ia tatou o i le falemai e faaaoga lea auaunaga. 
  Ona ou oo mai ai lea i le Primary Health Care lea e tulai soo mai ai lou uso a 
sui usufono ma fesili mai, le iloa po o se fomai tumaoti pe a, i le augani mai, 
ae sao. O le tulaga lea sa faia e le falemai ma o le partnership lea a le Malo 
ma tatou fomai tutoatasi, o lo o faaauau ai lava lena partnership e oo mai lava 
i lenei taimi e pei ona ou tau atu e 47 fomai a le NUS ma le toasefulu o fomai 
o lo o galulue i galuega faapitoa, a o le o lea i tua… Ia manatua foi o lea e fai 
mai le mau o le aso lenei “sui le peleue ia fuafua i le ie” O le tatou peleue lea 
ua amata ona fuafua e taugata le peleue ae le lava le ie e pei ona i ai le agaga 
o le Tala o le Tupe ona e taugata fomai tumaoti ia. E tele tele le rate e 
faigaluega ai i le itula mo se faataitaiga; a faapea e $200 i le itula ae 
faigaluega i le 8 itula e $1600 i le aso, lona uiga e 5 aso faigaluega toeitiiti oo 
i le $10,000 i le fomai e tasi, ona faapea lea, lea ua fetuunai le fuafuaga aua e 
faapena. O lea ua fetuunai, o lo o faaaoga pea le tatou partnership ma tatou 
fomai tumaoti i isi galuega o lo o faatino i le falemai ae ua faagasolo i tua le 
aufaigaluega a le falemai lava latou talu ai foi e i ai le aoga o le o o tatou 
falemai i uta, aua o nisi na ona iu mai lava galulue i uta i le falemai ae le i oo 
lava i tua sei experience le mea lea. E tatau ona o sei tilotilo po o a mea o 
tutupu i tua i o tatou itumalo, po o a mea o tutupu i o tatou falemai i tua, po o 
a foi ni o latou problems ma ni o latou faafitauli e fesoasoani ai i lo latou 
tomai faapitoa e faatupulaia ai lo latou silafia ina ia aua nei faapito tasi le 
tauaveina o le latou pitolaau. A sau le tagata mai mai tua i totonu o le falemai 
a o la e i ai i uta ae ua i ai lona vision of what it’s happening out there ona 
tele foi lea o lona malamalamaaga e address ai issues o lo o tauave mai e 
tagata i nuu i tua. 
  Lau Afioga i le Fofoga Fetalai ona faaiu atu ai lea o sa matou faamatalaga. 
E momoli atu le agaga faafetai tele i lau Afioga, faafetai i uso a sui usufono 
uma sa laga mai mataupu e uiga i tatou Matagaluega o le Soifua Maloloina, 
ma e fiafia lava e talia so o se fautuaga ua outou ofoina mai tatou te galulue 
faatasi ai ina ia faamalosia le auaunaga o lo o sulufai i ai o tatou tagata 
gasegase ma mafatia. 
  Lau Afioga i le Fofoga Fetalai, ia manuia tele le Fono. 

  FOFOGA FETALAI:  Malie lau Afioga i le Minisita se i tulai mai le 
faauilavea a le sui usufono mo Faleata Sisifo. 
 
  Tofa Lealailepule Rimoni Aiafi:  Lau Afioga i le Fofoga Fetalai, o le a toe 
tuu ia lau fesili leaga ua uma le lauga a le Afioga i le Minisita i te i foi ua toe 
umi. Faafetai lava i lau Afioga i le Minisita mo le tali, ae o le a tuu ia nisi 
mea sei o ta talanoa i se taimi.  
 
  FOFOGA FETALAI:  Malo faafetai, ae le uma avanoa ae manatu foi e le 
tau agiga i le Maota e pei ona saunoa le Minisita o lo o tatala le avanoa i le 
Matagaluega, o a foi ni fetufaaiga po o ni manatu ma ni lagona e tatau ona 
faaalia o lo o avanoa lava le tuusao i le Ofisa Sili o Pulega ma le Matagaluega 
aemaise o le Afioga i le Minisita. 
  E le faaitiitia le agaga faafetai i lau Afioga i le Minisita mo le folasaga 
matagofie ma malamalama, sala foi i le umi leaga e le faaitiitia le agaga o le 
faatauaina o le tatou soifua maloloina. Malo le tali, o le tatalo ia alofagia e le 
Atua lau Afioga ma le Matagaluega aua le tautuaina o lenei Matagaluega 
taua. 
  Ia, o lea ua tatou taunuu mai i le ivitu o le atunuu i mea tau faatoaga ma 
faigafaiva, tulai mai lau Afioga i le Minisita mo Faatoaga ma Faigafaiva ua 
avanoa le tatou Maota mo le folasaga a le Matagaluega. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA (Matagaluega mo Faatoaga ma 
Faigafaiva ma le Faleoloa o Faatoaga):  E muamua ona sii pea le viiga ma 
le faafetai i le Atua i Lona alofa ma Lona agalelei ua toe taitaiina manuia mai 
lo outou soifua ma lo matou ola ua tatou aulia mai ai lenei aso fou. Faafetai 
foi i lau Afioga i le Fofoga Fetalai aua le faatautaiga o le Fono a le atunuu. 
  Ou te faatulou atu foi i le tapuaiga a le atunuu o lo o tapuai mai, mai lava i 
mauga tetele seia oo atu i mauga iti. O le a ou le toe asaina le filifili o le 
vaosa aua paia masani o le atunuu. O paia lava o Samoa ua taoto a o se alaoo, 
e le mafai foi i se upu a le auauna ona toe faaopoopo pe toese aua o paia e 
tumau. Ou te lagona le agaga faafetai i lenei aso aua le faaauauina o le tatou 
Fonotaga. I le paia i lau Afioga i le Fofoga Fetalai, lau Afioga i le Palemia 
ma le mamalu o le Kapeneta ae tainane foi le paia i Minisita Lagolago. E 
faapea foi i lau Afioga i le Taitai o le Itu Agai ma le Sui Taitai ma le paia o 
lena Itu o le malu. Ua tatou faatasi foi ma nisi o Ofisa Sili o Pulega o 
Matagaluega aemaise o i latou o lo o faafofoga ma faalogologo mai.  
  Ae ou te le i agai atu i nisi o mataupu e pei ona sa laga e nisi o sui usufono e 
uiga i lenei Matagaluega o Faatoaga ma Faigafaiva, ou te faamalulu atu lava, 
atonu ua faafofoga foi lau Afioga ma le paia o lenei Maota ae tainane o le 
faafofoga mai a le atunuu. E fia fai lava sina au tala puupuu e uiga i le fonosa 
matou auai atu ai, le fono tele a le lalolagi sa usuia i Roma. 

  O lenei fonotaga e tele ni matatia fou sa tulai mai ai, e le gata i le mea sa 
talanoaina aemaise foi o lo tatou atunuu.  
  E muamua lava ona momoli atu le faafetai tele i lau Afioga i le Palemia ona 
o le avanoa sa tuuina mai i lou nei tagata ua mafai ai ona ou malaga atu e 
Taitai le fono a le lalolagi i mea tau faatoaga ma faigafaiva. Mo le silafia e le 
tatou atunuu, ina ua faatalatalanoaina lenei mataupu i le tausaga ua tuanai i le 
faaiuga sa faia ai le fono a le FAO Council sa talanoaina ai se isi o le a 
Taitaifono i le Fono Tele Aoao lenei a le Lalolagi i Mea Tau Faatoaga, ma sa 
tau aliali mai ai le igoa o le Minisita mai Samoa. Ou te faafetai ai foi i le tatou 
itulagi nei o le Pasefika ona ua nominate au ou te taitaia le fono e nai o tatou 
atunuu tau lalata mai e i ai Tonga, Fiti, Tuvalu, Cook Islands ma isi Atunuu 
ona faaopoopo mai lea i ai ma Niu Sila ma Ausetalia ma momoli ai loa lou 
igoa e fai ma Taitaifono o le fono lenei. O le fono la a le Council sa faia i le 
masina o Mati o le tausaga nei ma faamautu ai loa le faaiuga a le Council o le 
a lafo mai ia te au ou te taitaia le Fono. Sa ou lagona lava le agaga faagaeetia 
ma faafetaia le Atua e le gata mo Au lava ia i lou tulaga faa Minisita ae 
faasilisili ia te au lou atunuu ua maua le avanoa, ona o le taimi muamua lenei 
o le talafaasolopito o le Fono lenei e tai lua tausaga ma fai, ua maua ai le 
avanoa e Taitaifono ai se Minisita mai atunuu laiti talu ona faavaeina lenei 
Faalapotopotoga i le 1945. O lea sa ou talatalanoa ai i le Afioga i le Palemia 
po o le a sona finagalo ona ua maua mai le faaaliga mai Roma o au o le a 
fautuaina e le Council e taitaia le Fono. Ou te faafetai ai i le Afioga i le 
Palemia aemaise o le paia o le Palemene ona ua toe tolo ai le tatou Fono lea 
na tuu e fai i le amataga o lenei masina ma toe tuu atu i tua a ia faaavanoa ai 
lou alu e fai lenei galuega mo si o tatou atunuu. Ou te momoli atu ai le 
faafetai tele lava. 
  O lenei fono tele, e aupito sili ona taua, aua e le gata ina talanoaina ai 
leBudget po o le Tala o le Tupe aemaise o le faataatiaina o policies ma 
strageties e taitaia ai le tulaga o faatoaga ma faigafaiva o le Lalolagi ma ua 
maua ai lenei avanoa. O se fono tele e tusa ma le 1700 le aofai o delegates sa 
auai, e tasi le Pope sa auai, 2 Queens po o Masiofo a Tupu, 16 Head of States 
ma Peresetene, 29 Palemia, 116 Minisita ma delegates 1,700 plus observers, 
ua outou faafofoga mai o se matua fono tele lava. Ina ua amatalia le fono i le 
amataga o le masina nei, o se vaaiga matautia faatoa ou oo foi lea o au i se 
mea faapea i le tele o le mea sa i ai ae nonofo uma mai. O Samoa sa pito lava 
i tua lona nofoa ae ina ua amata taualumaga o le fono ma faatu mai ai lou 
igoa o le Minisita o Samoa e taitaia le fono, o se faalogona na oo mai ma ou 
faapea po o ai lenei tagata ma lenei atunuu faatauvaa a o lea o le a…Na 
patipati atoa le fono ae savalivali mai le Minisita faatauvaa o Samoa mai tua 
sau lava saofai i luga o le mea e taitai ai le fono. E le faapea e mitamita ai ae 
na o le agaga faafetai ua amanaia lo tatou atunuu i lenei fono tele a le 
Lalolagi, e pei ona ou fai atu, o le taimi muamua lenei ua taitaia ai e se 
atunuu laitiiti le fono tele a o lo o afifio atunuu tetele o le lalolagi.  

  Ao le i amatalia le fono, sa matou feiloai ai ma le Pulega a le FAO ma 
faataatia mai ai agenda mo le faagasologa o le fono, ona ou fesili lea i ai, “o 
lea ou te vaai atu e leai ni tatalo e amata ai le fono a le lalolagi” ae faapea 
mai, “malie o le faiga lava lea leaga e le tasi se tapuaiga i le Fono, ina nei te i 
ua complain mai se isi.” Ona ou fai atu lea i ai, “Ua lelei, ae lafo mai lo outou 
faatuatuaga ia te au, o le a ou faia pea le tatalo e amata ai le tatou fono, leaga 
e faapena matou i Samoa, e muamua lava fai le tatalo ona faatoa fai ai lea o le 
fono. Ae a i ai se sui usufono e complain mai, o lea ua i ai lau tali i totonu o 
lou loto ou te tali i ai.” Ona lafo mai a lea e le vaega ma ina ua amata le fono 
ina ua ou alu atu i luga…ou te faafetai i lau Afioga i le Fofoga Fetalai, aua na 
ou alu ma ave le ta fue lea na ou alu ma Au e moni o lo o i ai le fue i lou fale 
ae na ou manao lava e ave lau fue leaga o oe lea e Taitaifono leaga e le o se 
Fono na o Au o le fono a le tatou atunuu. O lena ua e silasila i ai i le ata na 
pue mai o le fue o le Fofoga Fetalai na ou alu ma Au. O le isi mea na ou 
manao ai ou te alu ma au aua na ou iloa e i ai le Pope, na ou manao lava e pai 
le Pope i lou fue, ina ia faamanuia ia te Oe ma le taitaiina o le fono a le 
atunuu. Na amata loa le fono i le tatalo, ou te vaai atu e leai ma se isi o 
moeiini mai mata i le fono ona ou faapea lea e le afaina, ona faapena lava lea 
ona alu le Fono ae leai lava ma se isi na tu i luga e complain pe faapea mai po 
o le a le mea ua fai ai le tatalo o le fono ae le masani ai le United Nations e 
fai ni tatalo e amata ai a latou fono.  
  O le mea la ou te fia fai atu ai, o le mea lava lena sa fai i aso uma e amata 
lava i le tatalo, aso Lua ma faasolo atu ai i le vaiaso ma ou vaai atu ua amata 
ona moeiini tagata pe a fai le tatalo i le taeao e amata ai le fono. O le mea ou 
te fai atu ai i le gasolo mai o tagata e momoli mai le faafetai, e leai ma se 
tagata e toatasi na sau complain pe faapea mai po o le a le mea ua ou tatalo ai 
a o matou o Mosalemi, o matou o Budda, matou o Hintus, o matou e le 
talitonu i le Atua. O le tasi lena matatia na tatou faia i le fono a le United 
Nations sa fai, e le faapea la o se mea tatou te mitamita ai a o le amanaia o si 
o tatou atunuu. Na oo foi la i le taimi o le matou feiloaiga ina ua valaaulia 
matou e le Pope matou te o atu se i fai mai lana faamanuiaga i le fono, o le 
lauga a le Toeaina sa ma nonofo ma si ou toalua faatauvaa i luma o le fono ae 
nonofo uma mai lalo le au usufono, e faa-Italia le lauga a le Pope, na alu alu 
lava fai mai le matou aiga ia te au, e ese le manino o le tauina mai o lou igoa i 
le lauga, na o le pau lava lena o le upu na ma maua, o le tau mai o le faafetai 
a le Pope ia te Au o le Taitaifono ua maua ai lea avanoa. O au ou te le 
Katoliko ae ua matautia lou fiafia ua maua lea avanoa ma te feiloai ai ma si 
Toeaina. Na fesili mai po o fea ou te sau ai? Ou fai atu o Samoa, ae fai mai le 
Pope, bless Samoa, ia vaai o lea ua faamanuia si o tatou atunuu e le Susuga i 
le Pope. E pei o nai talatalaga na ae tele lava mea sa talanoa i le Fono. O le 
taimi muamua foi lea ua atoa uma ai atunuu e 16 o le Pasefika i le fono lea na 
fai nei ae 194 atunuu sa auai.  

  Ia o nai tala na o le fono sa matou auai atu ai, tatou te faafoi ai le viiga i le 
Atua i Lona alofa ma Lona agalelei, e le faapea o au ae mo si o tatou atunuu. 
E oo foi i nai o tatou Motu o le Pasefika o lo o latalata mai, ua matua 
mitamita uma, e oo foi ia Niu Sila, Ausetalia ma latou lauga na o le vivii mai 
o Samoa. O lau soso atu lena ma le faaaloalo i lena mataupu. 
  O le a ou agai atu loa i nisi o mataupu e pei ona saunoa i ai nisi o sui 
usufono o le Maota… 
 
  FOFOGA FETALAI:  Malie lava lau Afioga i le Minisita, se i tulai atu le 
Sui Taitai o le Itu Agai. 
 
  Afioga Hon Aeau Peniamina Leavaiseeta:  Faafetai lava mo le avanoa. Ua 
ou tulai atu e fia faamauina le agaga faafetai a lenei Itu e lagolagoina e taua 
tele o le saunoaga a lau Afioga i le Minisita. O le taua ona ua logona le Maota 
nei aua o tatou e o uma lava i fono, a o le fono taua tele lenei aemaise i latou 
sa auai ai. Ua ou tulai atu ona e lagona le agaga faafetai ona o lea e tau 
Samoa, ua e avea le tatou atunuu lau Afioga, e taua, e tatau ona amanaia le 
Maota lenei aemaise o lau tapenaga. Faafetai faamalo le tautua atunuu, ua ou 
talitonu i le tulaga o mea faapea e ave uma lava talaaga o lau Afioga e 
fesoasoani atili i le filifilia o lau Afioga. O le fono lea e le o se tamai fono ma 
tagata nei na e tolaulau mai o Ulu o Malo, malo lava, aemaise o lou avea o le 
anavatau e masani ai Samoa o le fai o le tatalo e amata ai se mea. Ua e faia i 
se a? O le lotonuu e pei o Samoa. O le mitamitaga lea, ou te lagona o le 
faafofogaaga a le atunuu i lau saunoaga leaga e taua e avea foi ma taiala mo 
le mamalu o le atunuu e malaga i fafo e taua tele. O le isi mea ai faapea 
faatoa 21 tausaga o lau Afioga ae faafetai ua tele tele lou sao. O le agaga 
faafetai lea e fia faamauina lau Afioga i le Fofoga Fetalai. Faafetai ma ia 
manuia le Fono. 
 
  FOFOGA FETALAI:  Malo faafetai, tulai mai lau Afioga i le Minisita. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Malo faafetai, a i ai ni mea lelei ua 
tatou faia ia tatou ave lea i luma o le Atua e fai ma taulaga. Ae moni lau 
saunoaga, o le matou usugafono sa i ai le tatou Amepasa mai Brussels le 
Susuga Fatumanava Pao Luteru ma le faletua ma le tatou Konesula Susuga 
Papalii Tafareli ma si ona tuafafine e igoa ia Margie, o maua ma si ou toalua 
faapea foi le Afioga Leota o le ACEO o le tatou Livestock faapea le Afioga 
Fanene Mark Betham sa fai ma sui o le Private Sector o le Taitaifono foi lea 
o le Agriculture Sector Plans, ou te talanoa atu i ai ae ua fetagisi ona ua ootia 
o latou loto i lenei foi mea faatoa matou oo i ai. Faamalo faafetai i lau Afioga 
i le Sui Taitai o le Itu Agai mo lau faamanuia mai. 

  Ona ou oo mai ai lea i le tulaga o le talo lea na oo i ai nisi o saunoaga a nisi 
o sui usufono. O le mea moni lava o le matua le lava o le talo o lo o i ai nei, 
ua tele naua le manaomia o le talo mo maketi i fafo ua alumia le tatou talo. O 
le tau lea e faatau mai ai le talo mai tua i le aufaifaatoaga ei le va o le 40 i le 
45 taga 20kilo i le taga talo. Ua manaia foi le sau o le talo mai Savaii, sa tau 
faafaigata ona o le mamao, ae o lea foi ua fai ua i ai le isi tamalii ua na avea 
le talo i fafo faaopoopo atu i ai ma le fesoasoani a le tatou Matagaluega lea ua 
manaia ai le sau o le talo mai Savaii.  
  Mo le silafia, o le amata mai ia Ianuari 2014 o le taimi tonu lena na malosi 
ai le Matagaluega e uunai le tatou maketi, o le taimi lena sa tai fa containers 
ma faasolosolo mai ai lava i le 5, 6, 7 ua oo lava i le 10, o isi taimi ua 9, 11, 
12 e oo mai ia Iuni i le masina lenei ua 137 containers talo ua alu i Niu Sila, 
Amerika, ae le taulia ai talo o lo o ave i Tutuila. E tusa o le aofai o taga talo e 
81,808 taga talo ua alu i fafo, o le aofai o talo taitasi 1,422,330 le aofai o talo 
ua ave i fafo. O le mea lea e tau tau atu, ua taumafai malosi lava e uunai le 
talo aua o le mea lea ua tulai mai nei o le talo numera lua lea a tatou ua 
manaomia – le talo pei e piniki le tiapula ae paepae le aano. O le mea tonu 
lena ua i ai ua le lava le tatou talo, ae sa taumafai lava e uunai le tatou talo ma 
tau sue ni maketi e le gata ina ia lava le fofoga taumafa o le tatou atunuu a ia 
lava foi talo e ave i fafo, o le mea lena o lo o taumafai i ai. E le o nofonofo ai 
le tatou Matagaluega o lo o faia pea suesuega, ma ua uma ona ou tauina atu i 
le amataga o le vaiaso, e tolu talo ia ua fuafuaina nei, o le a launch i le taimi e 
fai ai le tulaga o le tatou Agriculture show, e tolu talo ua tasi i ai le 
Matagaluega e pei o talo ia sa tau e tatou o le talo Niue poo le talo piniki, o le 
talo foi lena o lo o manaomia mai e fafo.  
  O igoa o talo nei e tolu o le lani, tanu ma le fusi, o le talo mai Salani, 
Tanumalala mai Fusi, o le a taumafai nei se i tau faatele ni tiapula ona launch 
loa lea ma tufatufa atu i le atunuu, o lo o faaauau pea le fesoasoani a le tatou 
Matagaluega e ala i le vaega lea e avea i le packing le talo, o le eletise, 
suavai, aufaigaluega ma le pack house e faaaoga mo le packing o le talo e ave 
i fafo i containers. O lea ua i ai le fuafuaga o le toe faaleleia o le tatou pack 
house aua o le mea ua i ai ua le lava, ua laitiiti tele le fale a ua tele le sau o le 
container. O le mea moni lava lena e pei ona ou fai atu, e le o nofonofoai le 
tatou Matagaluega o lo o taumafai malosi e uunai le tatou atunuu. O le mea 
foi lea sa ou lauga muamua ai foi, a outou silasila i ai ua tele lava aiga ua 
mafuli mai o latou agaga i le mea lea sa ou taumafai atu ai. E leai se mea e 
tau o mamao ai fua i uta, o le tatou talo, o varieties lea ua i ai nei e ola lava i 
tafatafa o fale nei tatou te nonofo ai po o toganiu ma toga koko e matua ola 
lelei. E leai se mea e o mamao ai fua i uta ae faatoa muamua lelei tatou 
tafamaota ma laoa aua a nofonofo ua leai se mea e faia ona savalivali atu lea 
velevele tafatafa o le fale nai lo le o i uta e alu atu i le isi taimi ua gaoia ma le 
mamao. Ae a toto lava i tafatafa o tatou fale o tatou maumaga, o le agaga lena 
o lea e taumafai atu e le Matagaluega, a o lea ua manaia lava asiasiga ia e alu 
atu i tua, faafetai. 

  FOFOGA FETALAI:  Ou te vaelupeina le saunoaga a lau Afioga i le 
Minisita ona o lea ua tatou taunuu i le tatou taimi malolo, o le a faaauau le 
saunoaga matagofie pe a toe taliu mai le tatou malologa masani.  
  Ou te faasilasila atu o le a faataatiaese Galuega a le Fono Aoao Faitulafono 
mo lana malologa masani i le taeao. 
 
 
  Na faataatiaese Taualumaga a le Fono Aoao mo lana malologa masani i le 
itula e 10:45 i le taeao ma toe faaauau i le itula e 11:34 i le taeao. 
 
 
  FOFOGA FETALAI:  Faafetai ua maua kalasia e tali ai la outou sua i lenei 
aso. Faafetai foi e manatu ua maea le tautega ma ua maua lo outou malosi aua 
le faaauauina o la tatou galuega.  
  E momoli atu le faafetai i le tatou Maota mo le onosai, o lea ua tatou taunuu 
i le vaega lona lua e faaiu ai tatou galuega o lenei aso ma ua outou silafia foi 
o le aso o le aso puupuu e manava la tatou Fono i le itula e 12:00 a o le 
faanaunautaiga lava ona o le faamoemoe ina ia faaauauina le tatou Tala o le 
Tupe seia pasia. Ona manatu lea o le a avatu pea le avanoa i le Afioga i le 
Minisita o lo o saunoa nei mo le faaauauina o le tatou galuega mo lenei aso. 
  A o le i avatua le tulaga lea, ou te faasilasila atu lava ma le faaaloalo tele i le 
paia ma le mamalu o le Maota Fono, e le tau aoaia e Laupua Tamafaiga i le 
mamalu o le Maota o e o lo o fai ma agai i fafo mo nai malologa pupuu. O lo 
o maitauina ma lipoti mai, e finagalo malilie sui usufono e onosai ma 
faamalolosi mai pea i totonu o le Maota mo a tatou galuega. O le televise o lo 
o i fafo o lo o faatulaga ina ia maua ai e le aufaigaluega taimi o malologa ma 
tulaga uma faapena, e faapena foi i Ofisa Sili o Pulega, e lelei lava le agai mai 
pea i totonu i taimi o le Fono, tatou te fono talatala i totonu o le Maota nei. 
Ua ou tatalo atu ona o le agaga ma le faamoemoe o le televise i fafo e mo le 
tatou aufaigaluega, ae tatalo atu pea. A fai foi sina malologa e pei o le uiga 
masani o sina minute po o le 2 minute ma toe agai mai totonu o le tatou 
Maota, e faapena sui usufono mamalu atoa ma Ofisa Sili o Pulega ona o le 
taua o le Tulafono Tau Faaofi o le Faatatauina o Tupe 2015/2016 o lo o 
faagasolo.  
  Tulai maia lau Afioga i le Minisita mo Faatoaga ma Faigafaiva. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Faafetai i lau Afioga i le Fofoga 
Fetalai, ua maea foi le taligasua i le paia o le Palemene ma ua maua ai foi se 
faasiliga malosi o le tino. Ua ou tulai atu ma le faaaloalo e faaauau sia matou 
mataupu. 

  Ona ou oo mai ai lea i le tatou polokalame lea sa taua e nisi o sui usufono i 
le polokalame laveai po o le stimulus package. E pei ona silafia foi o le tatou 
polokalame lenei ua atoa le 3 tausaga talu ona faagaoioi ma e tai lua eka i le 
poloka e toto ai le niu, koko ma le kofe. O le fuafuaga o le amataga o lenei 
polokalame e tatau ona maua se 500 le aufaifaatoaga e aofia ai. A o le taimi 
nei, o lea ua oo mai i le 557 i latou o lo o auai i le polokalame lenei, tusa e 
380 i Upolu, ma le 177 i Savaii. Ma ou te fiafia lava e fofoga atu foi le paia o 
le Maota, o ananafi sa fai ai le totogiga o le isi ponesi i Upolu, lea sa matou i 
ai ananafi i le fale o le pulenuu ae faalogologo atu lava i le manaia o la outou 
malaga lea na alu i Savaii, lea na tele ai faaaloaloga sa maua ai, ae leai ni a 
matou faaaloaloga e maua ai i i. A maua lava nai… ia faasoasoa mai o tatou 
manuia. 
  A o le tulaga la lena, o ananafi, o Upolu e 380, a o Savaii e 177. A o nei la i 
le aso, o la e fai ai tufaga ponesi i le polokalame lea i Savaii o lo o malaga atu 
ai le matou Matagaluega. Ia ona o le atiaeina lava. O le fuafuaga lea e i ai, o 
lea o le a tau phase out le tatou polokalame lea, a o lea ua faatalatalanoa nei le 
isi polokalame fou lea mo le replanting o le niu lava latou. Ua ala ona fai nei 
fuafuaga, e pei lava ona outou faafofoga foi i le taimi ua fano sa talatalanoa 
atu lava ma uunai atu le faamalosia pea o le toto o le niu, aua o le talitonuga 
lea e i ai, o le laau lea e laveaia tatou i le lumanai. O le lelei o le niu, e sili atu 
i le 60 tausaga o lo o fua mai pea le niu, e le pei o le talo, e uma atu lea 6 i le 
8 masina toe toto. A o le niu, e fua mai pea, fua mai pea. O le tulaga foi sa i ai 
le tatou niu muamua, e i ai le taimi e faavaivai ai le aufaipopo, ona e alu alu i 
luga le tau toe palasi i lalo, e faapena ona fluctuate. A o le taimi lenei, o lea 
ua outou faafofoga i le suauu lea e gaosia mai o le virgin coconut oil, o le 
matua lelei o le tau o le virgin coconut oil lea ua i ai, e alualu pea i luga, ona 
ua tele le aoga o le suauu lenei, ma le isi mea, ua faaaoga e fai ai vailaau, 
faaaoga e fai ai cosmetics ma isi mea. 
  O le uiga la o le tulaga lea ua i ai nei, e le o lava le tatou niu, a o le mea lea e 
tua i ai tatou i le lumanai. E ui lava i laau uma, ae o le niu lava lea foi e 
faafofoga mai le tatou atunuu, ia toaaga e toto le niu. O lea foi e i ai 
kamupani lea ua fuafua e omai i Samoa e set up ai latou factories foi nei e 
gaosia ai le virgin coconut oil, a omai a latouj suesuega, e le o lava le tatou 
niu i le taimi nei, ma o lea ua latou ofoina mai le tau e amata ai, e le i lalo ifo 
o le 30 sene i le popo, ma e agaigai pea i luga. O lea la o lo o fai nei 
feutanaiga ma se tasi foi o consultant o lea ua faagaoioi le polokalame lea, 
aua atonu o le a i ai se taimi ona aveifo lea i le Kapeneta ma faaui mai foi i le 
tatou Maota nei.  
  O le tulaga… e i ai le sosaiete, e le o se sosaiete, a o le mea lea o le Asia 
Pacific Coconut Community, e aafia uma ai lava atunuu ia o le Pasefika ma 
Asia e ola ai le niu. O tatou foi la le isi sui, ma tasi foi lea vaega e tele se 
fesoasoani e maua mai ai i fonotaga ia matou te auai soo ai i Initia ma Asia. 

  E tele lava le aoga mo tatou e maua mai ai a tatou fuafuaga ia, ma e tele lava 
foi le tala e uiga i le Asia Pacific Coconut Community lenei, aua o le taimi 
lava sa masani ai, o lona Director General, e masani lava o tagata Asia, a o le 
taimi muamua foi lenei ua i ai se alii mai le Pasefika, o si alii lea o Eulon 
Salam, o le Papua Niu Kini, ma o lea ua sau lava lona agaga i le Pasefika. O 
le mea foi lava lea na taumafai malosi i ai atumotu o le Pasefika, e tatau ona 
sui mai ina ua toe filifilia, ina ia toe filifilia se tagata mai le Pasefika. Ma ou 
te fiafia foi e folafola atu, o Samoa lea ua filifilia foi e fai ai le mea lea e tau o 
le International Gene Bank mo le niu. O le aoga o le mea lea, o lona uiga o 
Samoa lea o le a i ai uma ma teu uma ai tupuaga o niu taitasi i le lalaolagi 
atoa, aemaise Pasefika ma Asia. O Samoa la lea ua filifilia nei, o lea ua 
taumafai ai le tatou fanua lea e i le airport e toe amatamata ai le fuafuaga mo 
le toe faateleina o le atinae niu. O le aoga o le mea lea, o lona uiga o le a 
access ai tatou i so o se ituaiga niu lava i le lalolagi. E silafia foi i lenei lava 
taimi, ua tele foi le tupe e maua mai niu ia, le sua o le niu, ae i ai ituaiga niu 
la e maua i Asia e le maua ia tatou, o niu na e aupito sili ona fiafia i ai tagata 
pe a faatau atu i ai, o le sua o le niu. E i ai le niu lea e i Thailand lea e tau o le 
aromatic species lea e i ai, o le niu lena e aupito sili ona fiafia i ai tagata i le 
faiga o mea ia o le sua o le niu ae tuuapa, mea ia o tetra bags lea e faatau nei i 
le lalolagi. E tasi foi lea avanoa mo tatou e mafai ai ona tatou faaaogaina le 
avanoa lea, ae maise o tatou lea o le a faatu ai le mea lea, e mafai ai ona fai le 
filifiliga a le faifaatoaga pe alu i le sua o le niu pe alu i le popo. A faapea e 
fiafia e tele le avanoa e maua ai le tupe i le sua o le niu, ia faaaoga ituaiga niu 
ia e tau o aromatic species ia na o le sua lava o le niu. Ae a faapea foi e 
manao i le popo, e fai foi lana filiiliga i le niu e toto i lana faatoaga. E tasi 
lena aoga taua mo le tulaga lea e i ai e fia folafola atu ai i le paia o le tatou 
Maota, a o lea o le a phase out le tatou polokalame lenei o le stimulus 
package i le tausaga fou, amata mai le tatou…. 
 
  FOFOGA FETALAI:  Malie lau Afioga i le Minisita se i tuu atu le avanoa 
i le faauilavea a le sui usufono mo Faleata Sisifo. Tulai mai le sui usufono. 
 
  Tofa Lealailepule Rimoni Aiafi:  Faafetai lava i lau Afioga i le Minisita. 
Ua avatu foi le faafetai e pei ona saunoa le Sui Taitai o lenei Vaega i lau 
galuega ma le Matagaluega ma le tulaga ua oo i ai. Ae taua tele le mea lea ua 
oo i ai le saunoaga a le Afioga i le Minisita i le niu, ona sa tele ni manatu i ai 
i nisi o taimi. O le popolega lea e i ai e tatau ona aumai e lau Afioga ma le 
Matagaluega po o le a tonu le niu tatou te o i ai, ne i te i foi ua tele le sau a le 
niu lea le sua, ae o lou talitonuga o le niu e tatau ona tatou toaaga e fai o le 
aano, aua e tele le aoga toe tele mea e moomia ai. Ona o lea e maitau sa i ai le 
niu lapoa lava lea na aumai Solomona, na o le sua lava ae matua leai se isi 
aoga i tua atu. 

  O le popolega lea i lou manatu lau Afioga, ne i te i ua tatou tatala nei le 
avanoa e le tele foi ni tatou laufanua ma femeimeiai finagalo o le 
aufaifaatoaga, ae manaia pe a faapoloketi se tamai mea laitiiti i niu ia, ae 
tatau lava ona faamalosi e concentrate lava i le tatou niu maoi, le niu lea e 
lelei le quality o le aano mo le export ma le tele o isi mea e ono faatino ai. 
  Ia o le tulai atu lea lau Afioga, ma le faaaloalo lava. 
 
  FOFOGA FETALAI:  Malo. E fia faasaoina lou taimi lau Afioga i le 
Minisita, tulai mai se tasi o sui usufono mo Aana Alofi Nu.1, Afioga Hon 
Leaupepe Toleafoa Apulu Faafisi. 
 
  Afioga Hon Leaupepe Toleafoa Apulu Faafisi (Aana Alofi Nu.1):  Lau 
Afioga i le Fofoga Fetalai, faafetai mo le avanoa. Ou te lagolagoina le 
saunoaga a le sui usufono faatoa mavae nei, leaga o lea sa tatou i ai muamua 
foi. E faamalie atu i lau Afioga i le Minisita mo Faatoaga, sa tatou i ai i le niu 
faafeusuai lena, ma sa tele ina mix ai le tatou niu Samoa. Ma e manatu se i 
mataitu lelei leaga e le o se atunuu tele le tatou laueleele, ae lelei lava ona 
aumai, aua o lea lava e mafai ona faatau le tatou niu Samoa. Ia, e pei o le mea 
lea e mafuli i ai tagata i le faatau o le niu, e $2 i le niu ae 30sene i le popo. E 
sili atu le tupe a le tagata e maua mai le niu e $2 i lo le popo e fiu e faatau i le 
30 sene. Ae faamolemole lau Afioga ma le Matagaluega se i mataitu i te i foi 
ua toe oo i le tulaga lena masalo e maua le 100 eka a le STEC i Faleolo sa 
latou totoina le niu faafeusuai lena, e le i aoga. Ma le faaaloalo lava. Faafetai. 
 
  FOFOGA FETALAI:  Malo. Ia, tulai mai lau Afioga i le Minisita e 
faaauau le saunoaga. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Malo faafetai. E pei ona outou 
faafofoga mai, o le niu lea e uunai e tatou, o le niu e maua mai ai le popo, o le 
niu lena. Ae ave pea le avanoa, le option i le tagata o la e manao e faaaoga le 
niu. O le niu lea na ou tauina atu o le aromatic species lea, e le o maua ia 
tatou. O le niu lea atonu e i ai nisi ua malaga atu i Ausetalia, Amerika ma isi 
atunuu, aua o isi niu ia, na o le aveese lava o le pau, ae ave le niu i fafo. O le 
ituaiga niu la lena o lea e maua i Thailand ma motu na, e le i oo mai ia tatou. 
O le mea lea e taumafai i ai le Matagaluega, ina ia concentrate lava tatou i le 
niu lea e maua ai le popo, concentrate lava i le niu lena, a ia maua foi se 
avanoa, aua leaga e tele foi le tupe lea e maua mai i le mea lea o le sua o le 
niu. E moni lava i totonu o tatou lea… pe $1 pe $2, ae a oo i fafo, a tatou 
pack ina nei le sua o le niu lea ae ave i fafo, masalo pe USD$5 i le USD$10 i 
si tamai apa foi lea. Ia maua pea se option aua tatou te taofiofia, a ia 
concentrate lava i le niu lea e maua ai le popo, a ia ave pea le avanoa.  

  O niu ia e saunoa mai ai lau Afioga Leaupepe, e sao, e i ai mea o niulea ma 
niu na, o aso na e le i pack ina le sua o le niu foi lele ma faatau atu i fafo, a o 
le taimi lenei o le matua alu o le mea lea i fafo. Pe maua sina avanoa ae tatou 
concentrate ai i le niu lea mo le popo, aua e lelei mo le fofoga taumafa o le 
tatou atunuu aemaise foi le tele o kamupani ia o le a gaosia le suauu lea o le 
Virgin Coconut Oil. 
  Ona ou oo mai lea i le mea lea sa fesili ai foi se tasi o sui usufono i le 
organic farming. Ma ou te fia faasilasila atu i le paia o le Maota, o lea ua 
maea ona pasia nei e le Kapeneta le faatuina o se vaega e faapipii atu i le 
Crop Division a le Matagaluega i Nuu, e concentrate lava la latou i le mea tau 
organic, e galulue faatasi ai ma le Women in Business, aua o le 
Faalapotopotoga lenei a nai tina, amuia foi tatou o lea e i ai si nei 
Faalapotopotoga e taulamua lava i le mea lea o le promote ina o le organic 
farming. O lea la ua i ai le finagalo o le Malo o le a faatu foi se vaega e 
galulue faatasi ma le vaega lea o le Women in Business, aua tasi foi lea mea 
ua agaigai i ai le lalolagi i lenei vaitaimi, o le faaaogaina o faatoaga faa-
organic, natural foi lea faatoaga faanatura. A o lea foi e i ai le manatu o le 
Matagaluega o lea ua i ai, tasi foi lea mea ua ala ai ona faatu le vaega lea, ina 
ia gradually phase out mea ia o fagavao ma vailaau, leaga o lea ua… o lena 
tou te silafia ua faaaogasese foi e nisi tagata e commit suiside ai ma fai nisi 
uiga le fetaui. Ae le gata i lena, e le saogalemu foi mo le tatou laueleele, ona 
o tatou e laitiiti lo tatou laueleele, ae mo le agai atu i luma, atonu tasi lena 
mea o lea ua amata nei ona vaavaai i ai le Matagaluega, gradually phase out 
mea lea o vailaau, ae faaaoga le organic farming foi lea, ona e lelei mo le 
soifua maloloina, lelei mo le tatou eleele ma le afaina ai le tatou vaitaumafa. 
Atonu tasi lena mea, aua o Europa latou ua ban ai mea nei o fagavao ma mea 
na o lea ua agai lava le lalolagi i le tulaga lena. O lea e pei foi ona laga mai e 
se tasi o sui usufono lea tulaga. 
  Ona ou see mai ai lea i le itu o faigafaiva, o le tulaga ua i ai, ua solosolo 
lelei le kamupani foi lea ua faatu i tai, o le faamaumauga lea e i ai amata mai 
i le faaiuga o Fepuari o le tausaga nei e tau mai i le masina nei, o le aofai o 
tane ia o ia ua alu i fafo, tusa ua 940 metric tonness o le tatou export lea ua 
alu i fafo i vaafagota ia a tatou lea ua i ai le kamupani fou lea, o se 
fuainumera tele lea mo sina taimi puupuu, ma o lo o faatuputupulaia pea le 
tulai mai o le tulaga lea. A silasila i ai i faamaumauga ia ua i ai i le monthly 
export le volume o le monthly export, na amata mai lalo i i, ae ua alu lava 
faapenei i luga, e le o faapea o alu alu toe mei mai, o lo o alu lava i luga le 
tulaga, e faapena foi la tupe maua, ua ova atu i le $2miliona si nei tamai taimi 
puupuu le tala o le tupe ua tulai mai i le kamupani, ia o lea, o lea foi ua i ai le 
finagalo o le kamupani i le matou feiloaiga i le aso ananafi, o lea ua malilie o 
le a aveese mai le latou lala la e i Solomona, Solmon Islands, a o lea o le a 
sifi mai i inei, o lona uiga o lea o le a faatele le mea la e i ai ia le latou….ia 
ma atili aupito toatele ai lava tatou exports, ituaiga exports e alu i fafo ia ma 
nai isi vaa ia o le a faaopoopo mai. 

  O le isi foi la mea malie lea ua aliali mai, ua i ai foi isi kamupani ia ua 
interest mai, o lea foi ua i ai le kamupani aua o le kamupani lea e i ai nei sa 
origin mai i o i Taiwan, a o lea ua i ai ia le kamupani Saina lea ua amata foi 
ona talatalanoa mai ma le kamupani Korea, ua amata ona fai transhipment a 
le isi kamupani Saina lea tasi lea kamupani tele i le lalolagi, lea ua amata ona 
transit mai le latou ia ma tranship ae le i faia se faleia pei o tatou pei o le fale 
lea ua i ai a le kamupani lea ma o le latou agaga lea e i ai, eventually e fia fai 
se latou mea faapena, faapena foi le kamupani lea Korea, ae manatua foi o lea 
e faamalumalu mai foi le Bumble Bee lea e i ai foi so latou agaga faapena. E 
tele lava le atinae o mea tau ia lea o le a tatou agai nei i ai, ou te iloa foi tasi 
lea mea o le a alu ai i luga a tatou export, aua o le agaga lea e i ai, e le gata i 
exports o mea tau faatoaga, ae ia tatou concentrate foi, aua pei lava ona 
saunoa le Afioga i le Palemia, o le ia lea o le tuna, o le ia tafaovale, e alu atu i 
o sau i i, ae a tatou le o la e pue mai, e tapue e isi atunuu ma manuia ai latou. 
O lea la o le a i ai foi le tulaga faapena, in a next time in a few months, ou te 
iloa o le a tele nisi mea o le a silasila i ai i le tatou fuafuaga lea e i ai. A 
vaavaai o lea foi sa saunoa nisi o sui usufono i le uafu lea i Asau, o lea foi ua 
vaavaai i ai kamupani ia i le uafu lea i Asau, ae i ai nai faaletonu ia pei ona 
aliali mai….. 
 
  FOFOGA FETALAI:  Ia malie lau Afioga i le Minisita, se i avatu le 
avanoa, tulai mai le sui usufono mo Aana Alofi Nu. 3. 
 
  Afioga Toeolesulusulu Cedric Pose Salesa Schuster:  Faafetai lau Afioga 
i le Fofoga Fetalai mo le avanoa, faafetai lau Afioga i le Minisita mo le 
faamalamalamaina, faamalo atu foi i le tapenaga ma le alualu i luma o le 
atinae le export o ia. E pau se lagona lau Afioga i le Fofoga Fetalai, ona o lea 
e maitau atu o le kamupani lea faapea o le kamupani Thailand, e tusa ai foi o 
nisi o faamaumauga a le vaega foi lele PNA, pei o le atunuu lea o Thailand, 
tasi lea o atunuu e aupito tele le ia lea e pue i inei i le Pasefika, o lea e le oo 
mai totonu o atunuu o le Pasefika, a o vaafagota ia ia e land i Thailand, lea ua 
ala ai ona iu ifo, e silia ma le 70% o canneries e sau mai Thailand, peitai o le 
tele o ia o lea e fagotaina i totonu o le Pasefika, ia o le tuualalo ina ia faataatia 
foi ia vaega foi lea ia mafai ona monitor lelei vaa ia o le a land mai i inei, ona 
o kamupani faapea, ina ia mafai ona maua uma mai le ia lea e pue e latou i 
totonu o Samoa, ae faaitiitia le ave sao o le ia i Thailand, ia le maua ai lea o 
se tatou seleni, faafetai. 
 
  FOFOGA FETALAI:  Malo. E faasao le taimi o le Afioga i le Minisita, 
tulai mai le sui usufono mo Faleata Sisifo. 

  Tofa Lealailepule Rimoni Aiafi:  Lau Afioga i le Fofoga Fetalai, e fia 
fesili atu lava i le vaega lea e saunoa i ai le sui usufono, faafetai atu lava i le 
vaega lea o ia. A tatou talanoa loa i le Pasefika, e le mafai ona aveese ia 
manatu o tagata aemaise i taitai i le mea lea o le fisheries tau faigafaiva, ona o 
le tasi lea vaegatupe tele o le Pasefika pe a lelei ona faatino ma fai. Faafetai o 
lea ua tatou vaai i le tulaga lea ua oo i ai i vaa ia ua i inei, o le mea mautinoa 
lava, toe lava o le Pasefika le ogasami a le lalolagi lea e tele ai le tuna e le 
gata ina tele, ae lelei le ituaiga tuna e maua ai. O le mea la lea e tupu, o tuna 
uma ia pei ona saunoa le sui usufono mamalu, o le 80% o le tuna lea e maua i 
inei, e ave i o can ai i o i atunuu ia, a o le mea lea e maua ai tatou, ia maua i 
inei ia ma tuuapa ai lava i inei ma tele ai le tupe e maua e tatou….. 
 
  FOFOGA FETALAI:  Ia o lea ua manino le saunoaga a le sui usufono, tuu 
atu le avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le mea lena e manao i ai tatou 
a o le mea lena e naunau ai foi isi fale tuuapa, ona o le taugata tele o mea nei 
o apa e aumai i fafo toe ship foi i fafo apa. O lona uiga e faalua ona totogi 
mea o tariff i luga o apa nei, o lea na taai fala ai le tatou pisupo apa, o le ala 
foi la lea o lea e ala ai ona taugofie kamupani nei le omai e fai na o le loin 
operation, lona uiga o le vaevaeina o aano o ia, ona faigofie loa lea ona talia i 
totonu o Amerika, ona e oo atu ai i ina, ua mafai ona ausia e tatou le tapulaa 
ia o le value o le ia e faatusa i le value atoa. O lona uiga e atagia ai i ina, o 
mea ia e sao ai tatou, o lo o talafeauga lelei lava ma Tulafono o mea tau tariff 
i atunuu ia i fafo. O le tulaga la lena e faigata tele ai le mea lea o le toe tuuapa 
o ni ia i totonu o atunuu ia e i ai tatou. E le afaina foi la ia…..e taugofie ai 
Tutuila latou, ona o le vaega o Amerika. 
 
  FOFOGA FETALAI:  Ia le sui usufono mo Faleata Sisifo? 
 
  Tofa Lealailepule Rimoni Aiafi:  Faafetai, e le i uma atu le 
faamalamalamaga o le vaega lea lau Afioga, ae le afaina la ia vaai i apa ia ua 
aumai, ua le toe i ai ni apa malo, toeitiiti pei ni apa plastic foi ia. Ae o le mea 
lea lau Afioga i le Minisita, o lea ua ave laisene i vaa ia, e le afaina, aua o le 
mea lea e tupu, o lea tatou te iloa o lea e tele le ia, ae omai advisors tagata foi 
ia mai fafo, fai mai o le a uma le ia, tai pei lava o le mea foi lea e ta te ola mai 
lava fai mai, o le a uma le suauu, a o lea o le a tatou toe feoti atu lava o la e 
tele le suauu. E leai se isi e pule i nei mea. Ae o le mea lea e fai nei e le PNA 
o lena e silafia, ua le gata ina aumai le laisene ae ua i ai le mea foi lea e 
charge a daily rate, fuafua i aso e tele le umi, umi ona fagota e le vaa. Pei la o 
le mea lena ua tele ai latou tupe ia ua maua mai, e laitiiti tupe e maua mai i 
laisene, a o lea ua i ai latou daily rate mo vessel, a o le umi lava ona i tai o le 
vaa, o le umi foi lena ona totogi le latou….e fuafua i aso fagota. 

  Pei o le mea lena ua televave ai foi le tupe maua mai e le vaega lea i 
latou…..ia o le mea lena o lo o silafia e lau Afioga e faalautele ai le tatou 
Industry lea, ma le faaaloalo. 
 
  FOFOGA FETALAI:  Malo faafetai i le sui usufono. Se malie lava lau 
Afioga i le Minisita, se i tulai mai le Sui Taitai o le Itu Agai. 
 
  Afioga Hon Aeau Peniamina Leavaiseeta:  Faafetai mo le avanoa. Ona o 
le manaia toe malie o le faaaliga, e i ai lava sina lisi a lau Afioga o vaa ia a 
atunuu i fafo, o ai se atunuu o tele ni latou vaafagota o lea e laisene i inei ia 
tatou? Pe tele Saina, ia pe tele o tatou tuaoi ia, now, just give us an idea, e 
tele foi nai vaa la e iloa i Savaii, ae se i aumai sau tala malie. 
 
  FOFOGA FETALAI:  Malo. Ae le i toe avatua le avanoa lau Afioga i le 
Minisita, na o sina mea e toe fia faasaoina i le faasilasilaga lea na ou fai atua i 
le tatou malolo. O le faasaoga, e faatoa tatou malolo i le 1:00 i le aoauli. O le 
agaga lena ona o lea ua ou toe maitau atu o lea sa tatou malolo i le tatou taimi 
masani, ae malilie le Maota toe faafoi mai lau tala o le 12:00, ae ona o lea foi 
e taoto tonu ma le saunoaga a le Afioga i le Minisita, ia lafo atu ia i lau 
Afioga i le Minisita e faaauau mai le saunoaga. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Faafetai lau Afioga i le Fofoga 
Fetalai. E manatua foi e lo outou paia, o tatou i Samoa e aupito i laitiiti lava 
le economic zone foi lea i ai, e le taitai ona gafatia ia ia e tataa i totonu o, 
vaeane lava le paia o le malu, i totonu e maua e fai ai mea ia, o le tele o vaa 
nei, e laisene i fafo i isi ona o lea fagogota mai ai, ia ma manuia ai tatou ma 
lau mai totonu, a o le tuutuuga lea e i ai, e so o se vaa lava i fafo e aumai i 
totonu, e fai le mea e tau o le access agreement, o lea foi sa ou taua i le vaiaso 
lea, o le access agreement lea e fai uma ai lava ma mautu uma ai tuutuuga o 
mea uma lava, e oo i tagata faigaluega ma mea faapena. 
  O le tele o vaa ia e o fagogota i fafo, ona kolosi mai lea i totonu o Samoa e 
omai e aumai a latou uta ia i i, o la foi e i ai le mea e tau o le vessel 
monitoring system a le Matagaluega, po o fea le mea e fagota uma ai vaa nei, 
e monitor uma atu lava e tatou, satellite, a, e iloa uma lava le mea o i ai lea 
vaa, leiloa o lea vaa i lea taimi ma lea taimi, ma ni vaa e o fagota i o kolosi 
mai totonu o le tatou zone, e iloa uma lava e tatou, e leai la se mea o i ai. E le 
o se kamupani Thailand lea na ou fai atu ai lau Afioga i le sui usufono mo 
Aana Alofi Nu. 3, o Taiwan ae le o Thailand, ia toe faasao atu, o Taiwan. 

  O lea ua saunoa atu le Afioga i le Palemia, o tulaga tonu na lau Afioga i le 
sui usufono mo Faleata Sisifo, tulaga tonu na, tatou amatamata malie, aua…o 
tatou e leai ni tatou vaa, a toe o ese uma nei vaa ia ae leai se tatou cannery o 
lo o i ai i le taimi lenei, ia ta fia ola e i le tele o le gau o le a oo i ai, 
amatamata malie o lea tatou te maua fua nai ia seleni ia o lo o maua mai i vaa 
ia e lau mai totonu, ia ma o lea ou te fai atu, masalo e oo atu i le faaiuga o le 
tausaga lenei, o le tasi lea gold mine a tatou o mea tau ia, ia o le tasi lea mea e 
fesoasoani tele lava i le tau uunaiina i luga o le tatou exports. E vaai atu la i le 
uafu lea i Asau ma ua oo foi i ai asiasiga, e i ai vaa tetele, o vaafagota 
lapopoa ma vaafagota laiti, e gafatia la e vaa laiti ona oo i ai, ae pau le mea 
lea e tulai mai, atonu e tatau foi ona silasila i ai le Malo i se isi taimi, o le 
eletise, o le vai, aua e manaomia tele le vai, ia atonu o lena o le a faafiafiaina 
foi nisi o lo outou paia i sui usufono mai Savaii, a manuia taumafaiga ia ma 
alualu lelei, ia ona agai loa lea i i i le tatou uafu lea i Asau, ae mo le taimi nei, 
amata i le mea lea ua i ai nei. O lau soso atu lena ma lou faaaloalo lava i le 
mataupu lea. 
  Ua ou oo mai i nisi o faafesili i le tulaga o le tatou mea lea i le afa o Evani 
ma le SACEP. Ia ua uma foi ona faamatala muamua atu, o le tulaga lea e i ai 
nei foi lele….e lua vaega o le pololakalame lea o le fesoasoani lea o le Afa o 
Evani, o le fesoasoani i le aufaifaatoaga sa afaina ma fesoasoani i le 
Matagaluega e toe atiae mea lelei mo le atinaeina o faatoaga. Ou te fia 
faasilasila atu la, o le taimi lenei, o le aofaiga atoa lava o e ua resitala i le 
polokalame lenei e 7,494 faifaatoaga ma faifaiva ua uma ona lesitala ai, o le 
aofaiga o lea ua maea ona tufa atu faamanuiaga, e 3,493, a o lo o faagaoioi i 
le taimi nei le isi 1,500 e tatau ona oo atu i le faaiuga o le masina lea ua maea, 
ona totoe ai lea o le 2,501 o lea o le a faagasolo pe a oo foi lea ua faatulaga 
lelei le tausaga faaletupe a tatou o lo o i ai.  
  E pei o le tulaga lena o lea ou te fia faaalia, ae mo le Matagaluega lava 
latou, ia o mea nei o la ua faagaoioi foi e le Matagaluega, ia o fale laau foi ia 
e faamili ai fua o laau faatasi ai ma le faaleleia o le tatou fale lea e pack ai ia 
containers talo, aua o le tulaga lea ua i ai, ua tele le talo, ae ua le gafatia e le 
tatou fale ia le….o lea o le a faalelei, faatasi ai ma le fale o le Ofisa o 
Faigafaiva. O mea uma lava na o lea ua faagasolosolo nei, o le mea sili ma 
faafetai, o lea ua amata le polokalame aua na ala ona taumafai ma faigata le 
amataga… 
 
  FOFOGA FETALAI:  Ia, malie lau Afioga i le Minisita se i tuu atu le 
avanoa i le faauilavea. Toeolesulusulu tulai mai. 
 
  Afioga Toeolesulusulu Cedric Pose Salesa Schuster:  Lau Afioga i le 
Fofoga Fetalai, faafetai. Leai na o le faafesili atu lava i lau Afioga i le 
Minisita, ona o lea e maitau atu le tele o le talo lea e i ai, a o lea e maitau atu 
pe 10 containers. 

  Pe aisea i suesuega a le Matagaluega ua ala ai ona le tele atu ni containers e 
mafai ona ave pe afai o lea ua tele atu le tatou talo. Po o i ai ni vaivaiga i nisi 
vaega e le o mafai ona faamalieina i le avatu i fafo o le talo lea e i ai, pe o 
sese le talo lea e toto e tatou .Faafetai. 
 
  Tofa Lealailepule Rimoni Aiafi:  Lau Afioga i le Fofoga Fetalai, ona o lea 
ua see ese le Afioga i le Minisita, aua o le mea lea e tupu nei pei ona saunoa 
le Afioga i le Palemia, o le laitiiti o le mea e ave ai tatou mea i fafo. Aua 
manatua o lea na saunoa mai le Afioga i le Palemia o le apa tuna, ae le o le 
apa tuna lea e i ai lou manatu lau Afioga, o le fagu tuna. Aua e pei lava o le 
sea, o le fagusea. E pei foi la o le ia. Ia manatua na taugata le faiga o le vai i 
inei ona o le leai o se atigifagu? A o lea la ua fai e tatou le atigifagu, pe leai 
se idea a lau Afioga i le Minisita aua o lea e mafai ona fai le atigifagu i inei e 
tuufagu ai le tatou tuna e ave i fafo. Ma le faaaloalo lava. 
 
  FOFOGA FETALAI:  Se i tulai mai lau Afioga i le Minisita mo Aoga, 
Taaloga ma Aganuu.  
 
  Afioga Hon Magele Mauiliu:  Lau Afioga i le Fofoga Fetalai, o faauilavea 
ia e le i lauga ai. A o i ai se mea faasipaka i ina a lau Afioga se i faasipaka ai 
e faamomoe ai ma le faamaumau taimi. Faafetai lava. 
 
  FOFOGA FETALAI:  E pei o le ala lena na ou taumafai atu ai o le tatou 
Tulafono Tumau, e le talia ni fesili fou, o le tali a le Minisita o lo o faalautele 
ina ne i meaane ua toe aliali mai nisi finagalo fou o outou sui usufono, ae taua 
outou lagona, ae tuu atu pea i le faautautaga a le Minsita o lena e ia te ia le 
tofa i mea uma. O le faamanatu lena sui usufono, ua faaosofia a outou fesili 
ona o le folasaga a le Afioga i le Minisita, ae tali pea le Minsita po o le a le 
tulaga e i ai, a o le agaga lena o lea e aumai e le Minisita mo Aoga, Taaloga 
ma Aganuu. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Malo. O le tali atu lava ona o le 
faaaloalo atu i a outou Afioga, ae ua leva ona le tatau ona tali atu ne i te i 
ua… aemaise lava outou le Itu Agai ne i te i ua… Ua outou silafia foi o au sa 
taitai i le tatou Itu i aso la? Ioe, a o lea la ua ou tu atu i i, a o lea ou te lagona 
lelei le agaga lea e ia te outou, ae na pau le mea lea ou te iloa, o le matua 
faavalevalea o a outou fesili. Na o le tasi lava le sui usufono lea e lelei ana 
fesili, na o Aeau leaga o le tasi lea tama a matou i aso la, a o outou uma na, o 
le matua faavalevalea lava. 
 
  Tofa Lealailepule Rimoni Aiafi:  Lau Afioga i le Fofoga Fetalai, ona o lea 
e faafofoga mai le atunuu, oi a ao ao oe ua e poto ona e alu atu lea… 

  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Malo faafetai. O lea ua uma ona 
talanoa atu le Palemia i apa tuna ia … tatou amata i sim ea lea e alu nei, a alu 
alu… aua manatua, o le mea e laki ai le mea lea, e le o alu ai ni tatou tupe, o 
lea e omai lava kamupani fau, ae selesele e tatou le manuia o mea o exports. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, sa ou asiasi i le tausaga lea na 
tea nei ou te mataituina uma lava gaoioiga i fale tuuapa i totonu o Los 
Angeles i le kamupani a le Bumble Bee, ma ou vaai ai la i ituaga apa eseese. 
Na ou fesili foi la i le fesili lea, o le a le mea ua ala ai ona le mafai ona tuu 
plastic? Ae fai mai le tala a le tamaloa, “ua masani lava consumers i apa nei. 
A silasila i ai, e eseese lanu ae tuu loa plastics, e leai lava ma se isi e toe fia 
tausami ai.” So o se isi lava la e i ai se manatu faapena, o le matua vale 
saupau. O la e la e tutusa le tali ma le tali a Le Mamea. 
 
  FOFOGA FETALAI:  Ia, tulai mai lau Afioga i le Minisita mo Faatoaga.  
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  O lena ua tali atu le Afioga i le 
Palemia, o le tulaga lena. Ia manatua foi le tatou fesoasoani lea, ua ala ona 
tuai ona layout ona o le tau develop ina o le tatou system fou lea. Na o le 
tatou atunuu lea ua amata ai le mea lea o le EVS, Electronic Voucher System 
le faiga foi lea e faaaoga ai lau telefoni e te le alu ma ni pepa, na ona e alu atu 
lava ave lau telefoni foi lea, pei o se imeli, na ona e alu atu lava faaali i le 
faleoloa, tilotilo i ai le faleoloa, sau loa ma le oloa i fafo. E pei o le mea lena 
e faamalulu atu na tau tuai ai, ae o lea ua alu atoa le mea i le taimi lenei. O le 
mea o le agriculture competitiveness enhancement project, ou te fia 
faasilasila atu o lea ua feoloolo lava nai faifaatoaga lea ua i ai nei i le tatou 
polokalame lea. O le intake muamua lea ua uma ona alu e 53, o le intake lona 
lua lea e 227, o lea e faagaoioi nei le 280. O le tele o le tupe lea ua alu so far, 
ua $2,120,964 ma o lo o faagasolosolo pea. O le mea lava lea e tasi, ona o le 
tau faatulagaina o le system, leaga e omai le world bank faatasi ma le treasury 
tau form up le system a o lea la ua lelei, o lea ua faagasolosolo lelei lava. O le 
average intake tusa o le tupe sa pay out i mea ia, tusa e $14,545 e le 
faifaatoaga. O le second intake lea na alu nei e $13,976. Ia, o le soso atu lena 
ma le faaaloalo, e faasilasila atu le tulaga lea ua i ai nei, a o lea e solosolo 
lelei. O le isi component le fesoasoani lea a le world bank mo le ofisa o 
faifaatoaga i le mea o le faaleleia o le breeding o povi, o mamoe, o 
meaituaolo ma mea faapena, lea ua outou silasila i ai i le 747 lea na velo mai 
i inei, lea na aumai ai tatou povi foi nei pei ni tagata asiasi maimoa mai fafo, 
o povi na o lea e fai ai le tatou breeding process lea e i ai. A manuia le mea 
lena, e… 

  Na pau lava le mea lea e faanoanoa ai, o lea foi ua ou faalogologo atu e 
feololo lava nai povi lea na alu ananafi i le mea lea na fai. O le mea lava lea 
ou te faanoanoa ai, aua na ou fai atu ia outou mai tua, a fai ni a outou 
faaaloaloga ona aumai ola lea o tou povi, ona ave lea e toe maua ai nisi povi, 
ae o la e taumafai e build up le tatou lafu, a o lea e fasi lava i faalavelave ma 
mea faapena. E talosaga atu ai i le mamalu o le tatou atunuu, e silasila ane i 
lea mea, pe faaliu tupe foi, ae se i faasao mai a tatou povi foi nei mo… 
 
  FOFOGA FETALAI:  Se i tulai mai le sui usufono mamalu mo Faleata 
Sisifo. 
 
  Tofa Lealailepule Rimoni Aiafi:  Lau Afioga i le Fofoga Fetalai, ou te fia 
malamalama i le saunoaga a le Afioga i le Minisita, po o le mea ea o ni povi e 
faafagafao po o ni povi na aumai e faaaoga i ni faalavelave ma mea e fai, aua 
o lea na fetaui lelei lava le faaaogaina o manupapalagi i le aso ananafi. Na 
ona fia fesili ai, ia o lea o le a avatu se tuuga o le toeaina pe a… 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  O le taimi lenei, ou te fautua atu, 
onosai lava le fia taumafa povi ae faatau mai apa pisupo foi nei pe a fia 
taumafa povi. Se i build up le tatou lafu ona faifaimalie lava lea e pei o le 
tulaga lena. O lea foi ua uma ona aumai tatou mamoe e fai ai le breeding, lea 
na matou o i Fiti aumai ai tatou mamoe e 102. O lea ua amata ona work le 
mea lea, o lea ua amata ona fananau mamoe i le feusuaiga o mamoe, o lea ua 
35 ea mamoe lea ua maua mai e faatasi ai ma tatou mamoe ia mo rams ia na 
aumai i Ausetalia, o lena ua outou tagai i ai, e pei ni puaa tetele le lapopoa o 
mamoe nei, a lelei le breed lea, ailoga e toe faia ni sua i ni puaa ai o le a fai 
loa i mamoe. A o le mea la lena o lea e taumafai atu nei, a lelei le mea lea, o 
lea o le a faasolosolo atu loa lea, o lea ua tofia foi e le Matagaluega mea o 
multiplier farmers pe toa 5 ea lea ua piki e le Matagaluega latou te fesoasoani 
mai i le multiply ina ina ia vave ai ona tele tatou lafu mamoe.  
  O le tatou livestock mea foi lele o le surge outs, o lea ua fagaoioi le tatou 
mea lena, le tatou first abbatoir lea mo Savaii ma Upolu i  fale e fasi ai manu. 
E oo foi la i le fale i Nuu e pei o vegetables ma mean a, o lea ua faagaoioi 
lava le tele o fale lea ua i ai aua foi le faamili ai o tatou laau fou lea ua i ai ma 
pateta ma mea faapena. O si au otooto atu lea i le tele o mea, ona ua fai si tele 
ae ua laitiiti le tatou taimi.  
  O le tulaga i isi mataupu ia sa laga mai e le mamalu o sui usufono, lea sa 
saunoa ia i le sui usufono mamalu mo Falelatai ma Samatau i le fale foi lea e 
tau o le extension stations, e faamalulu atu i lau Susuga i le sui usufono, ina 
ua oo atu i ai le asiasiga, e fai si maouta o le fale, toe fai si laitiiti o le fale, toe 
suesue atu e fai si soata o le fanua toe e le o se fanua e mafai ona faatu ai ni 
fale laau foi nei e faamili ai laau. 

  O fale nei, o aso lava ia ua leva, ua tatau ona phase out. Ae a i ai se mea e 
mafai ona toe ofo mai e lau Susuga i le sui usufono e fai ai se fale mo le 
faaitu lea, ia faafesootai mai le tatou Matagaluega, ae pei o le mea lea na ala 
ai ona faagata, e le economical. E pei o le tulaga lena e faamalie atu ai. 
 
  FOFOGA FETALAI:  Malie lau Afioga i le Minisita se i aveatu le avanoa 
i le sui usufono mo Falelatai ma Samatau. Tulai mai lau Afioga Taefu.  
 
  Afioga Taefu Lemi (Falelatai ma Samatau):  Lau Afioga i le Fofoga 
Fetalai, e momoli lau faafetai i le saunoaga malamalama a le Afioga i le 
Minisita, aua e le tasi le lua tausaga talu ona i ai le nofoaga lea, a o lea faatoa 
aliae nai vala ia, a o le mea sili ma le faafetai o lea e maua le avanoa. A o 
faafofooga mai foi le itumalo, o le luitau lena, saili po o fea se isi vaega e tu 
auala, lelei ma fertile le eleele e faaaogaina o lea ua tuu mai e le Afioga i le 
Minisita ma le Matagaluega le avanoa. Faafetai tele lau Afioga i le Minisita. 
 
  FOFOGA FETALAI:  Malo. Tulai mai lau Afioga i le Minisita. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  Malo faafetai. O le tulaga lena, a 
faapea lava o se isi tulaga, e toe faafou lava pei o le tele o fale lea ua toe 
faafou nei. Ae i ai se taimi foi lea ona faatulai mai lea o se eleele e tu auala, e 
tele aua e le faapea na o le fale e fau ai na o le fale e fai ai fonotaga, a ia lava 
foi se area i tua e fai ai fale e faamili ai laau. E pei o le tulaga tonu lena o lo o 
i ai.  
  E i ai si mea lea na galo ia te au i lau folasaga muamua atu, mo le silafia e le 
mamalu, o lea na maua le tatou award i Rome, i le 2013, lea na maua ai le 
award foi lea Samoa o le mea foi lele o le medium o le gold lea muamua ina 
ua alu i lalo le tele o tagata foi nei matitiva. Na toe maua la le award i le 
tausaga nei, o le award food summit lea sa fai i Rome i le 1996 lea e faapea a 
oo mai i le tausaga lenei, ua tatau ona i lalo ifo i le afa o tagata foi nei e lavea 
i le malnutrition lea na maua ai le matou award lea na maua nei i le mea na 
matou i ai. E 29 atunuu o le lalolagi na maua le award lea, ae filo ai lava na o 
si nei atunuu o Samoa i totonu. O lea la na faafiafiaina ai tatou, o lea lava e 
alualu lelei le tulaga o meataumafa i totonu o si o tatou atunuu. 
  Lau Afioga i le Fofoga Fetalai ma le paia o le Palemene, ua… 
 
  FOFOGA FETALAI:  Malie lau Afioga i le Minisita se i tulai mai le 
Afioga i le Palemia. 

  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o lea na tauaao mai e le Afioga 
i le Minista i le aso ananafi le tusi faamaonia o le faaaloaloga lea ua to mai ia 
Samoa ona o le mafai ona ausia o matatia ia na saunoa i ai i tulaga o taumafa 
mai faaeleeleaga, o le ausia o matatia faatulaga. Ma o lea la e fai si tele o le 
tusi, masalo e faapea le lapoa. O lea la ua ou faatonuina lau Matagaluega e 
ave e faavaa lelei ma faatioata, e faasau le ata i totonu o le tatou faasalalauga 
o le Savali a o mea na o le a ave e tuu i totonu o le tatou Museum e faavaeina 
ai foi lenei faaaloaloga maualuga ua ausia e Samoa e ala i le Afioga i le 
Minisita na tauaaoina nei i le Fonotaga tele lea na usuia i Roma.  
  Lau Afioga i le Fofoga Fetalai, o le faasilasilaga lena ona e le tuumamaina 
faaaloaloga nei, mai le 29 atunuu o le lalolagi tele ae filo ai ma Samoa, e le o 
se faaaloalo laitiiti ae tatau ona silafia e le tatou atunuu e le gata o nei 
tupulaga a o tupulaga o fai mai. 
 
  FOFOGA FETALAI:  Malo faafetai, tulai mai le Minisita mo Faatoaga ma 
Faigafaiva. 
 
  Afioga Hon LE MAMEA LEMALU SU’A LEATUAVAO 
TUILETUFUGA ROPATI MUALIA:  O lena ua faafofoga le paia o le 
Maota i le saunoaga a le Afioga i le Palemia, o le tulaga lea e tatau ona tatou 
mitamita uma ai, ona o si o tatou atunuu faatauvaa a o lea e milo ai i totonu 
ma atunuu tetele nei. O se mea e tatau ona tatou uunai ma faaleleia atili pea, 
le paia o le Palemene ua tele lava le tulaga ua siitia nei i ai le taunuuga o 
fuafuaga faataatitia mo le atiaeina o faatoaga aemaise o faigafaiva, ina ia le 
gata e manuia ai aiga ma nuu ae faapea foi le tamaoaiga o si o tatou atunuu le 
GDP. O le naunautaiga ina ia atiae pea ma agai i luma, aua nei toe 
faateletelegese le uunaia o polokalame a ia faauau pea mo fuafuaga ua maea 
faataatitia ina ia sustain ma lelei atili ai le tulaga o le fofoga taumafa o le 
atunuu aemaise lava le uunaia o exports o a tatou faaeleeleaga e ave i fafo, e 
le gata i faatoaga ae faapea foi i le tulaga o mea tau ia. 
  Ona ou oo mai ai lea i lenei taimi i sina au upu i lo matou Itumalo, le paia i 
Aiga Satuala ae tainane foi le Taulagi, le paia ia Tuisavailuu ma le Gagaeolo 
ma le Itu, ae tainane foi le paia ma le mamalu o le Faleaana, ou te lagona lava 
ua faafofoga foi le tatou Itumalo i le tele o faamatalaga ma fuafuaga ua i ai 
aemaise o si o matou nuu tele i le paia i Suafa ia Lemalu ma Le Mamea ma le 
lua fale na toese, faapea le paia ia te oulua o Alo o le Tuiaana, tainane foi 
Usoalii ma Saleleaalii. Oo atu foi ia Sua, Tia ma Faumuina ma Gagaifolevao 
ae tainane foi Tusani, Fui ma Lemalama. 

  Ou te fia oo atu foi i le la Itu i Tafagamanu i le paia ia Tuala ma Fui tainane 
foi Tusani ma Leaupepe, Sa Iauta. Oo atu ai i Safatoa i le paia i Aiga Satuala, 
le mamalu ia Tuisavailuu ma le Nofo a Ituaiga i lau Fetalaiga Masinalupe, 
Finau ma Muaiava, e faapea foi i le paia i le Matua o Satuala i lau Afioga 
Leatuavao tainane Vaafusuaga ma le paia o le Aiga Taulagi, Tagata o le 
Vavau ma le Faleaana. Atonu ua outou faafofoga i le tele o faamatalaga ua 
tulai mai nei e tusa ai ma le tofi o le tatou Itumalo. Ou te faamalulu atu, o le 
tulaga lava ua i ai le filifilgia e le itiiti foi nei tausaga sa outou tuuina mai i la 
outou auauna e galue ma tautua ai i lo tatou Itumalo aemaise ua foi ua 36 
tausaga, amata mai i le 1979, sa outou tagai mai i le amataga e leai se sina e 
tasi i lou ulu a o lenei ua na o le sina sina le mea lea ua i ai, tatou ave le 
faafetai i le Atua i Lona alofa ma Lona agalelei. Na pau lava o le mea afai ua 
aoga la outou auauna aua le tautuaina o le tatou Itumalo ae tainane o le paia o 
le atunuu, ia tatou ave lea e fai ma mua e ave i le Atua i Lona alofa ma Lona 
agalelei.  
  Ou te faamalulu atu foi i le tatou Itumalo, afai foi ua le lelei le tautua i se isi 
tulaga a la outou auauna, faamagalo mai le sui usufono e vaivai. A o lo o i ina 
le tofa ma le faautaga i lo tatou Itumalo, aua ua i ai le manatu ia te Au o le a 
ou malolo ua sau foi le matua ma ua faalogo atu ua le toe atoa foi le malosi, 
ae alo ifo lo tatou itumalo e toe filifili mai se isi o tatou sui ae tumau pea le 
lagolago mo le faaleleia atili o le tatou itumalo. 
  O lau sosoo atu lea ma le faaaloalo, o lea foi e faafofoga mai le Palemene e 
lagolagosua mai pea. O le mea foi sa amata mai lava o laitiiti ae oo mai i 
lenei taimi e sao ai le upu o le Tusi, “E sina loa lou ulu ua tele le tamaoaiga 
lena ua ia te Oe i le tofa loloto ma le faautaga.” Ona pau lava o le soifuaga e 
faapea lava, ona pau lava le mea ia faamanuia le Atua i lau Afioga i le 
Palemia, faafetai foi i le toe amanaia o lenei toeaina ua toe tofia ai i totonu o 
le tatou Kapeneta. 
  E faamalulu atu foi i uso o le Itu Agai, aua nei outou faapea mai ua ou sau i 
inei, leaga o le tatou Malo o le vaa e fau faatasi, ae tatou galulue faatasi pea 
aua se manuia o si o tatou atunuu. Ia faamanuia foi le Atua i le tapuaiga a o 
tatou Tama faaleagaga i le Aufaigaluega Paia a le Atua i ona vaega eseese i 
lea tapuaiga ma lea tapuaiga. E ui lava ina eseese fale tapuai a o le Atua e tasi 
o lo o tatou tapuai ai. Ia faamanuia le Atua ia Samoa, e lagolagosua i mea fai 
i nai nei masina o totoe, ia alofa le Atua e foai mai pea le ola ma le malosi e 
lagolago atu ai pea i lau Afioga i le Palemia ma le Kapeneta mo nisi mea o 
totoe, a o le i maea lenei tausaga. 
  Ia faamanuia le Atua i lau Afioga i le Fofoga Fetalai, ia tumau pea, ia maua 
lou malosi maua lau tofa aemaise foi o le Afioga i le Palemia ma uso a 
Minisita nei, ia manuia foi lena Itu o le tatou Malu. O lau toe soso atu lena 
ma le agaga faaaloalo. Faafetai. 
 
  Na faaalia le agaga faaaloalo o le Maota i le patipati o latou aao i le maea 
ai o le Saunoaga Faamavae a le sui usufono mo Lefaga ma Faleaseela. 



416 

26 IUNI 2015 
 

Tulafono Tau Faaofi o le Faatatauina o Tupe Faaopoopo (Nu.2) 
2014/2015 ma le Tulafono Tau Faaofi o le Faatatauina o Tupe 2015/2016 

– felafolafoaiga faaauau i luga o le faitauga faalua – Aso 5 
 
  FOFOGA FETALAI:  Faamalo atu saunoa i lau Afioga i le Minisita, o oe 
foi o le Minisita ao sinasina o le tatou Kapeneta lau Afioga i le Minisita mo 
Faatoaga ma Faigafaiva. Ua ou talitonu ua matalupe le seuga ma ua tali mau 
foi igafo i gataifale o Tiafau, ua faiva ese foi Lopepe lenei aso, ua 
faafogafoga foi le Maota aemaise o le faafofoga tapuai mai a le atunuu, leaga 
e le faigofie tulaga o aso faapenei. E silafia foi le tatou Maota e lua lava taimi 
taua, o lau Lauga faa-Taupou ma lau Lauga faamavae. O lenei la aso o lea ua 
sina le galu, ua ite fanua a lalo, ua api le uli, o lea ua tautino le solo a le 
Tamaloa i lenei taeao i lau Afioga i le Minisita. Le Mamea o le a matou le toe 
faafuluina le tofa ma le faautautaga leaga e pala maa ae le pala tala, e tu manu 
foi ae le tu logologo, e alu aso ae sau aso, e tele aso ae le lau aso. O le 
faamoemoe ma le folasaga aloaia ua e lagiina i lenei taeao, ia o taeao aena 
leaga o lea tatou te le i oo i le aso mulimuli o le tatou Fonotaga e vavae ai foe 
ma faataape le tatou Palemene a o lea ua ilo vea ma iloa taiao i lou finagalo. 
  O le agaga lava ia o le Fofoga Fetalai, e avea ai lou leo e fai ma sui o lenei 
Palemene, ia foi le viiga i le Atua, o lea ua agai le saunoaga ua e malolo 
manumalo i le tulaga o faiva alofilima aua lou valaauina aua le tautuaina o le 
tatou atunuu i upufai o Malo, aua ia nei i lau Afioga po o le aiga alii ma le 
Itumalo. Ia foi le viiga i le Atua, e leai se iota o le afu e maligi fua, e leai foi 
se maa e togi faato ua silafia e le Atua le tagata ma lana, o le fua e te lulu ua e 
selesele i ai. 
  O lea foi na e saunoa manino i le amataga o lau folasaga i lenei aso, ua faaiu 
i le fua taualuga lau tautua, e le i soona filifilia e le Afioga i le Palemia lau 
Afioga i lenei Paeaiga. I lou toe taliu mai sa avea lau Afioga ma Taitai o le 
Itu Agai, a ua toe foi lava le vai i le mea na tafe mai ai, ioe. E leaga o oe sa e 
aifilofilo i le 1979 na faatulai mai ai le Vaega Faaupufai e Puipuia Aiatatau a 
Tagata e laveai le atunuu. Paga lea ua atoa tino o le tama sa moe i le ana e pei 
o ia upu. Ua e toe faatietie Samoa i le maasalafa i lenei Matagaluega sa toe 
tau faufau po o fea ea le ivitu o le atunuu. O lea ua vaavaai Samoa, e le tau fai 
atua sau tala, ua le gata o pine ma faamaumauga taualoa ua mau i le atunuu 
ma mea eseese e pei ona molimauina ona o lau faatofalaiga. Le Mamea, ua 
matou faafetai atu, ua matou momoli atu foi ma moomooga alofa o lea ua 
faaiu mea uma i le pai o le Tama o le Ekalesia Lotu Pope i lou aao ma faapaia 
atu ai ma le fue lea, oka, o se faamanuiaga sili lea ma le taua. 
  Ona ou manatu lea, e le i soona faia e le Atua le aso, o lea foi ua e faapai i le 
Palemene ona o lau tautua. O le a ea sa matou tali o le a tali atu? E tua ma ni 
a le tautua toto, le tautua matapalapala ma le tautua matavela sa e faia i le 
Maota? E leai se manuia ae na o la matou tatalo i le Atua ia maua lou soifua 
laulelei, ao la matou tuualalo ia le gata i i, o le tapunia o le isi faitotoa o 
galuega lelei, o le amataga lena o le isi valaauina a le Atua e tofia ai oe. 

  A o le agaga ma le faamoemoe ua matou ofo alofa ma faamanuia atu i lau 
galuega ma lou gapatia ma mea uma sa e galue ai i le Palemene sa fai ai lau 
Afioga ma sui o le itumalo, leaga o le itumalo mavae o Samoa i le paia o le 
Aiga Satuala, Tuisavailuu e tausi oe e le Fetalaiga ia Leulumoega o le tootoo 
tutasi i totonu o le tatou atunuu ona ou manatu lea tatou ave lea i uta mo lenei 
aso.  
  Ia alofagia e le Atua lou soifua manuia, ia alofagia foi lou feagai ai ma nisi o 
tiute ma feau o le a e feagai ai mo lou valaauina, o manu na a o le a tatou 
feiloai pea, a o nai taimi o totoe fai mai pea le tuualalo i le sui usufono mo 
Faleata Sisifo ma le sui usufono mo Aana Alofi Nu. 3, aua o tama ia o le new 
generator o le vaitau lenei o i laua o le a tau faasaosaoa ni mea o faaletonu 
mo le lumanai. E le tupu fua foi lenei mea i lenei aso i le le i ai o le Taitai o le 
Itu Agai ae tauave e le Sui Taitai o le Itu Agai le Itu leaga o le pale feagai lea 
o lau Afioga ma le Sui Taitai o le Itu Agai, o oulua o fitafita tofia e le Atua i 
lo oulua taimi ma lo oulua vaa tautailua i futia ua sola ma aso ua alu. O la 
matou faamatalaga lea ma le agaga faaaloalo, faafetai atu i le Itumalo, 
faafetai foi i le Atua i lou soifua auauna. 
  O lea ua tatou taunuu mai i le Minisita mo Tina ma Tamaitai, Atinae o Nuu 
ma Afioaga ma Agafesootai, o lea ua oo mai le faasologa i lau Matagaluega. 
  Malie lava se i avatu le avanoa i le Afioga i le Palemia. 
 
  Susuga Hon Tuilaepa Fatialofa Auelua Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o Au ua ou tau popole, ona o le 
saunoaga a le Minisita mo Faatoaga ma Faigafaiva e le o se faamavaega mai 
le tatou Palemene, a o le a oti le Paketi lenei i le umi o lauga a o lea e 
taumafai e faagasolo mai mataupu. O le saunoaga a le Minisita o Faatoaga 
ma Faigafaiva o lo o faamaalo iuofe i le Itumalo, soia tou te toe omai ou te le 
toe alu i le tausaga fou e le maua ai ni… Ua ou vave tulai atu ona ua ou vaai 
atu o lea ua tapenapena mai le sui usufono mo Falealupo e fai mai foi lana Ia 
foi faamavaega. 
  Lau Afioga i le Fofoga Fetalai, pei o le mea lena na ou tulai atu ai, leai o le 
tulaga lava ia e le i oo i le taimi lena. O lea e toe fai foi le isi a tatou Fonotaga 
ona aumai foi lea o lau faamavaega, o le faamavaega. Ia, lau Afioga i le 
Fofoga Fetalai, pei o le mea lena sa ou tulai atu ai, o le tulaga lava ia e le i oo 
i le taimi lena o lea e toe fai le isi a tatou Fonotaga ona fai mai foi lea o lau 
faamavaega. O le faamavaega moni la lena faatoa fai ai foi ma le faamavaega 
mai le tatou Palemene, a o mea ia, o le feau taua foi lele ina ia avanoa ai loa 
faiga filifiliga a itumalo, leaga o lea ua tatou oo atu i le pauuga lena e fai ai 
feiloaiga ma le itumalo. Ua uma foi si au feiloaiga ae ou te le tau atua le 
matou nuu. Ia manuia le tatou Fono. 
 
  FOFOGA FETALAI:  Malie lau Afioga i le Minisita se i tuu atu ia le 
avanoa se i fai atu se upu lea a le Sui Taitai o le Itu Agai.  

  Afioga Hon Aeau Peniamina Leavaiseeta:  Lau Afioga i le Fofoga Fetalai, 
ua ou tulai atu ma le ava e tatau ai ona o le saunoaga a le Afioga i le Palemia, 
fai mai e fai atu foi ma sau faamavaega. E leai, tulou lava le pau o lenei 
ituaso, ou te talitonu o lo o ia te Au le lagona faagaeetia atoa foi ma nisi 
lagona i le tanoa pau a le Afioga i le Minisita, leaga o lea ua logona le 
Maotaga nei i sona lagona. O lagona masani faale-soifuaga nei, ae na ou 
nofonofo ma ou tapuai, ou te tatalo e i ai se taimi tatou te soalaupuleina ai. A 
o le saunoaga a le Afioga i le Palemia, se i ou faatalitali pe e te faamavae 
muamua ona ou faamavae loa lea ta o faatasi lea i tua. Ou te talitonu ua outou 
le manaomia ma service ma le Toeaina nei a? Anyway, ia manuia le tatou 
Fono. 
 
  FOFOGA FETALAI:  Malo. Ia, tulai maia Leulumoega. 
 
  Tofa Hon TOLOFUAIVALELEI FALEMOE LEIATAUA (Minisita 
mo Tina ma Tamaitai, Atinae o Nuu ma Afioaga ma Agafesootai):  
Faafetai i lau Afioga i le Fofoga Fetalai ma le tatou Fonotaga, faapea foi le 
afifio o le paia o le Palemene, o lena e ee mai lena Itu, e ui e le o paau mai le 
Taitai o lena Itu o lo o Agaia le Malo, a o le mamalu lava lena e sasao mai, o 
Ia lava lena. O lea foi e afio atu le Afioga i le Palemia o le o lo o faauluulu i 
ai le Kapeneta a le atunuu sui usufono mamalu o le Kapeneta, ae faapea foi le 
paia maualuga o sui usufono mamalu o le Palemene. 
  E vaeatu lava le faafogafoga a Samoa o lo o tapuaia o tatou faiva, e i ai lava 
le lagona e le tau oo so matou leo i outou sa ma paia, tau lava ina matou 
faapea ane, tulouna ia le Tafatolu o le tatou Faigamalo, paia faale-Malo, paia 
faale-Talalelei ma mamalu faale-atunuu. Ou te talitonu foi o lo o faapena se 
faafogafoga tapuai mai a o tatou uso ia Tutuila ma Manua aua foi le latou 
Faigamalo ma le tapuaia o tatou faiva.  
  A o lenei taeao na liugalua, e tulai ai ma le faaaloalo e fai ma sui o 
Matagaluega foi o lo o feagai ma le matou foi tofiga, aua le Matagaluega o 
Tina ma Tamaitai, Atinae o Nuu po o pulega faalotoifale, e faapea foi talavou 
ma agafesootai, e aofia ai alo ma fanau, ma i latou foi e le atoatoa le malosi e 
le gata i le tino ae faapea foi le mafaufau, e faapea foi le Ofisa o le Komesina 
o Sulufaiga ma le vaega foi o lo o feagai ma le vaavaaia o aiatatau a tagata 
soifua o le atunuu aua o latou tofi ua faaopoopoina i ai.  
  I le ee o lenei Maota, aua le tapuaia o tatou faiva ma faafogafoga foi Ofisa 
Sili o Pulega ma Pule Sili o Matagaluega ma Faalapotopotoga, ae a le 
Matagaluega o lo o nofo tuavae aua le tautuaina o le Fono Aoao Faitulafono i 
le Susuga i le Failautusi faapea foi lona soa ma le mamalu o le Matagaluega o 
le Fono Aoao.  

  O lea faatoa uma atu le Minisita, o se tasi o Toe Ulutaia, ua mamafa lava ia 
te Au le faamavaega, faapea lava Au e le faamaoni le Afioga i le Minisita mo 
Faatoaga i lana saunoaga ia te Au o le a faamavae. Peitai, o upu ia e masani 
ona tatou faafogafoga i ai e tusa o le soifuaga o tatou i ai, faatoa faalogologo 
lava i ai i le taimi ua maliu le tagata. Ae ou te talitonu o upu ia na molimau ai 
Paulo e talafeagai lelei ma le faamavaega a le tatou tama, le Minisita mo 
Faatoaga, “Ua Ia tau le taua lelei, ua iu ia te Ia le tausinioga, ua Ia pale i le 
faatuatua, ua Ia taofi foi i le amiotonu.” O mea uma ia e alu ma le tagata e 
manumalo penisione, o la e lava e soifua, pei o tu ma aga a le Ekalesia EFKS. 
Amuia foi le Minisita mo Faatoaga o le a tuua le tatou mafutaga ae o le a 
tapuaia faiva o i latou o le a pale mai i le Paeaiga fou pe a oo i le taimi o le a 
tusa ai ma fuafuaga o Tulafono a le atunuu, aua le Faiga Palota o lo o lupe nei 
i le 2016. O le mea lea lau Afioga i le sui usufono mo Lefaga ma Faleaseela, 
o ou mama na i le tapuaiga, ia manuia foi le matou galuega pe a aulia lena 
vaitau.  
  E faale toatele nisi na laga ni mataupu i le Matagaluega lenei, e toaitiiti lava 
nai sui na sausaunoa ma afea ai le Matagaluega. O nisi foi sui usufono na o le 
agaga faafetai na ofoina mai ua faaalia ai lo latou faagaeetia foi ona o le 
tautua a le Matagaluega aua lava le paia o le atunuu o lo o faapena ona 
toomaga mai i le Matagaluega ae faapena foi ona faatuatua i ai le 
Matagaluega i le faatinoina o le latou auaunaga mo le Malo, ae le gata i lea o 
le faaleleia o le soifua o le atunuu, aemaise vaega ia pei ona ou faailoa atu o 
lo o aafia i lenei Matagaluega. 
  O le vaega muamua sa faataua lava i nisi o saunoaga, o le vaega lea o le vai 
tumaoti, e ui lava o nisi foi ua talosaga mai i vai o latou afioaga, a o nisi foi o 
lo o faailoa mai foi se latou faasea faapea e le atoatoa le tulaga mama o 
vaitaumafa tumaoti o lo o faapena ona pulea e le Komiti ma le Matagaluega i 
le latou galulue faatasi o lo o feagai ma ia vaega o le tautua a le tatou Malo.  
  Mo le silafia o le taimi lenei ua 34 afioaga ma itumalo ia e tuufaatasi ua 
resitalaina o latou vai, ae 17 vai ua uma ona faataunuu le latou tapenaina ma 
faatutu foi tane ma nofoaga e faapena ona agai i ai le vai e faasoa mai i le 
afioaga, faatasi ai ma le faataotoina o laina ma paipa mo aiga taitasi. O lena 
17 ua maea ona faataunuuina i lena tausaga ua tuanai. O le tausaga lenei e fa 
afioaga o lo o faagaoioi nei o latou vai tumaoti. O le vaega o Fagaloa e i ai 
Maasina ma le afioaga o Lona, e faapea foi Lelea o se pitonuu o Fagaloa ma 
le afioaga o Niusuatia i Safata. Toetoe lava a maea galuega a konekarate o lo 
o faatinoina nei polokalame po o poloketi aua lava le faamoemoe o le tatou 
Faigamalo. E pei ona ou faailoa atu foi nisi o faalavefau sa fofogaina i totonu 
o le Maota, o le faamoemoe o le tatou Malo ia taumafa i vai mama ma le 
tausisia o moomiaga o le Tulafono i vai e saga faatumauina ai le soifua 
maloloina o le atunuu.  

  O le tasi lena manulauti a le tatou Malo, ma e le o aloese ai lava, o lo o fai 
pea le galuega e le Matagaluega ma le Faalapotopotoga o Vai Tumaoti, o lo o 
i ai sui o afioaga nei toasefulumaletasi le latou Komiti o lo o i ai, ma o lea foi 
fuafuaga ua uma ona faatulafonoina. 
  Mo le silafia o lo o i ai lava nai tulaga e toe moomia ai le lagolago a le tatou 
malo e ala i le tatou Matagaluega, e pei la o le vai lea o Niusuatia, o lo o fia 
oo le vai i Vaiee, o le tasi o nuu tuaoi o Niusuatia i totonu o le itumalo o 
Safata ua talosaga mai ina ia latou faaaogaina le vai lenei, ma ua malilie foi i 
ai Niusuatia. Ua talosagaina le tatou Malo ina ia toe faalautele atu ma 
fesoasoani ia aofia ai aiga ia o Vaiee a o la e ua oo mai le latou talosaga, ma o 
le a vaavaai foi i ai le Matagaluega i tupe faasao ma tulaga faapena. O le 
agaga lava, ia oo pea le fesoasoani o le polokalame a le tatou Malo i lalo o 
vai tumaoti, o lo o faapena ona i lea vaega o le faasoa a le tatou Malo i tupe e 
faagaoioi ai lea polokalame taua. Ma ou te talosaga atu foi ia Niusuatia, ua oo 
mai foi le latou savali faatasi ma le latou Tofi, ina ia galulue faatasi i le tulaga 
lea ma le Matagaluega ina ia mafai ai ona faatino le vaega lea. O le a iloa foi 
po o le a se seleni o le a mafai ona faaaogaina ai i mea uma lava pei ona 
silafia, e ao lava ona ui i totonu o le Kapeneta mo le faataunuuina o lea 
faamoemoe lelei, ona o le agaga lena pei ona fai atu ina ia maua e tagata 
soifua uma le vai mama ma le vai lelei ina ia faapena ona maloloina ai le 
soifua o le tatou atunuu.  
 
  FOFOGA FETALAI:  Malie lava lau Afioga i le Minisita mo Tina ma 
Tamaitai, Atinae o Nuu ma Afioaga ma Agafesootai, se i avatu le avanoa i le 
faauilavea. Tulai mai le sui usufono mo Faleata Sasae. 
 
  Tofa Aveau Tuala Lepale Niko Palamo:  Lau Afioga i le Fofoga Fetalai, 
faafetai lava i lau Afioga i le Minisita. Ae ona o au lea sa taua le vaega lea i 
lau Afioga i le Minisita. E leai, e faafetai atu lava i le Matagaluega aemaise 
foi o le Faalapotopotoga lea mo Vai Tumaoti ona o le faatinoina o ia foi 
auaunaga aua le fofoga taumafa o le atunuu. Ae o le uiga na ala ai ona ou laga 
le mea lea, na o sina fautuaga, se i tagai ane lava i le mea lea e tapue mai ai le 
suavai ae le i oo i le tane, le paipa lea e tuu i totonu o le alavai, tagai ane pe 
leai se isi faiga e puipuia mai ai, aua o le tele lava o le vaega lea, na ona avatu 
lava o le paipa foi lele faataatia i luga o le alavai, sau loa le vai alu i totonu. A 
o lau fautuaga, pe le mafai ona fai sina mea e puipui ai le mea lea e tuu i ai le 
paipa lea, ina ia faaitiitia ai otaota ma le palapala foi e alu agai i le tane lea e 
tapue ai le suavai. Ma le faaaloalo lava. A o le galuega ia, faafetai i le 
Matagaluega o lo o lelei ma matagofie lenei foi auaunaga. 
 
  FOFOGA FETALAI:  Malo. Tulai mai lau Afioga i le Minisita e faaauau 
le saunoaga. 

  Tofa Hon TOLOFUAIVALELEI FALEMOE LEIATAUA:  Ia, faafetai i 
lau Afioga i le Fofoga Fetalai. O le faauilavea a le sui usufono, ou te le iloa 
po o i ai se vai tumaoti o Vaimoso ma Lepea. O le mea lena o lea ou te ofo ai 
i le talanoa mai a le sui usufono ae le o malamalama o lea e fai aoga a le 
Faalapotopotoga faatasi ai ma le Matagaluega, ma afioaga nei e fai o latou 
vai. E fai le aoga i luga o le tulaga o le puleaina o le suavai ma le faatinoina o 
le latou foi pitolaau i le tulaga o le latou sao.  
  Lona lua, e fai le aoaoga i le tulaga o le plumbing ma le faataatitiaina o 
paipa ma tulaga faapena i le sooga o paipa mo le faatafe atu o le suavai. Ma le 
lona tolu, o mea o equipments lea e faaaoga o treatment plants foi nei e tofu 
lava le aiga ma le mita e faatafe ai. O le mea lena o lea e faagaoioi i le taimi 
lenei, o galuega na a le Matagaluega, a o le itu aupito sili ona taua, o le mea 
foi lea o le water quality testing lea sa ou taua o lo o matua tulituliloa lava 
lena vaega o moomiaga ina ia taumafa vai lelei le atunuu, aemaise lava i latou 
i afioaga o lo o faamoemoe i vai tumaoti nei. E le mafai ona faatamala le 
Malo i le latou pitolaau. O le mea lea ou te talitonu ai, ou te ofo foi i le sui 
usufono i le saga taumafai e tulai mai, a o lea ua ou faamalamalamaina atu, o 
la e fai aoaoga o la e foi faatino mea mo le faamamaina o le suavai. 
 
  Tofa Aveau Tuala Lepale Niko Palamo:  Lau Afioga i le Fofoga Fetalai… 
 
  Tofa Hon TOLOFUAIVALELEI FALEMOE LEIATAUA:  Ae le gata i 
lea, o le aveina lea o sample o vai, o masina taitolu uma o le tausaga, e ave ai 
i le SROS po o le Ministry o le Soifua Maloloina mo le mautinoa o le tulaga 
lea. 
 
  Tofa Aveau Tuala Lepale Niko Palamo:  Tusa la o lea sa saunoa le Afioga 
i le Minisita i le alaalafaga e leai se vai, e sao, e leai se vai faapea i lou 
itumalo. E moni lava o lou itumalo lea e alu ai le vai mama lea e feinu uma ai 
le toatele o le atunuu. Ae leaga ua ou oo i ai lau Afioga i le Minisita i vaega 
ia, ua ou oo i le mata o le vai i le tele o vai ia, e sao e i ai vai e matua mama 
manaia, ae o lau fautuaga e i ai vai o lo o i ai, ae o lena ua e saunoa, ou te le 
faateletala foi i lou finagalo, ae le taitai tutusa le mama o vai ia ma vai ia e fai 
e le SWA. E tele lava le eseesega e fua i suesuega i le test ina o le vai lea.  
  O lau talosaga, o la e lelei le auaunaga, ae pau lava lau talosaga, se i toe 
tagatagai ane i le vaega lea aua ua ou oo i ai i le tele o mata o le vai o lea e 
sau ai le vai lea, e i ai vai e le o lelei le faatinoina lau Afioga faamolemole. 
 
  FOFOGA FETALAI:  O lea ua ou maua, o le fautuaga lava a le sui 
usufono lau Afioga i le Minisita, o si ana puipuiga, ae lafo atu pea o lena ua e 
saunoa manino, o lo o test uma a tatou vai i tulaga e tatau ma talafeagai ai. 
Tulai mai lau Afioga i le Minisita. 

  Tofa Hon TOLOFUAIVALELEI FALEMOE LEIATAUA:  Faafetai lau 
Afioga i le Fofoga Fetalai. Ia, ou te faaaloalo tele foi i le sui usufono leaga o 
au foi o le Vaimoso, ae pei o le agaga lena, lafo mai pea le galuega a le 
Matagaluega, aua e te popole, se i e see mai foi e te Minisita i se isi vaitaimi 
o le olaga pe afai e oo i ai le soifua, ona faatino lea o lena vala o le alu e 
vaavaai vai i lau lava faitalia. 
 
  Tofa Aveau Tuala Lepale Niko Palamo:  Lau Afioga i le Fofoga Fetalai, 
ou te le o fai atu ou te fia Minisita lau Afioga. O lea e fai atu le fautuaga i le 
mea ua ou vaai i ai, ae le o ituaiga faamatalaga ia e fai mai. Ae o le vai lea na 
ou vaai i ai, a sue nei test o vai ia, ona silafia lea e lau Afioga a o lea ou te le 
o manao e avatu test o vai ia pei ona ou fai atu analeila. A o lau lava ia 
fautuaga lea e aveatu i lau Afioga i le Minisita. 
 
  FOFOGA FETALAI:  Ia, aua ia le tenaia i lou finagalo, o upu lava 
faafaleupolu e faapena lava, o upu faa-Vaimoso. Ia, tulai maia le Minisita e 
faaiu mai le saunoaga. 
 
  Tofa Hon TOLOFUAIVALELEI FALEMOE LEIATAUA:  Faafetai 
tele i lau Afioga i le Fofoga Fetalai. E faamalie atu foi i lou uso. Ae a e mafai 
ona e aumaia mea na e te saunoa i ai, aua leaga e tuuaia ai le auaunaga a le 
Matagaluega ma tiute o la e faagaoioi ina ia tausisia le tulaga, a o le tuuaiga 
lea e aumai, e fai lava si faanoanoa, ona a e faafofoga foi ma tuuai le isi sui 
usufono, o lea foi la ua aumai faamaumauga. O le vai lea faapea na taumafa 
vai palapala ai le nuu lea, o i i le afioaga o Sili ma Salailua ua matua 
mautinoa e zero e-coli mea o le latou vai, bacterias foi na e, e zero e leai se 
mea, a o le tele o afioaga, e less than ten percent o le vai, o lena e aafia i le 
tulaga lea. A o lea ua uma ona mautinoa mai i le SROS ma le Matagaluega o 
le Soifua Maloloina, o le tulaga mama lena ma le saogalemu ma le soifua 
maloloina e tauaveina ai pea le itu lea i le taumafa vai mama o i latou o lea e 
faamoemoe lo latou soifua i vai tumaoti lea ua tapena e le tatou Malo. A 
maea le fa lea o lo o faagaoioi nei ona…. 
 
  Tofa Lealailepule Rimoni Aiafi:  Lau Afioga i le Fofoga Fetalai, e fia 
malamala lava lau Afioga i le Minisita i le mea lea o le e-coli ona e aoga tele 
le upu lea mo matou. Faamolemole lava. 
 
  Tofa Hon TOLOFUAIVALELEI FALEMOE LEIATAUA:  O le e-coli 
o le siama foi lea po o le bacteria e mafua ma ii le palapala foi lea e tafe i le 
vai, ma le laau pala e tafe i le vai, mo le laau foi lea e ta. E pei o le mea lena o 
lea e tetee ai, a o le core reform latou, o le bacteria, e maua mai i tagata po o 
manu e tofu i totonu o le vai. O lena. Afai la e te taumafa i le vai ae o la e i ai 
bacterias na, na pau le mea e maua ia oe o lou tamoe faafia i le fale, ioe. Ia, 
ua a? 

  O le tulaga lena o le e-coli ma le coliform, ioe, o ituaiga bacterias ia e maua 
mai mafuaaga ia ua ou tau atu. Ae ia e faaeteete aua e te taumafaina se vai i e 
ona. Vaai siama na it e i ua tigaina si loomatua e ave oe i le falemai. 
  Lau Afioga i le Fofoga Fetalai, o tulaga la na o le vai tumaoti, e fa vai o lo o 
faagasolo nei galuega, a maea vai ne ii le tausaga lenei, o le tausaga lenei 
faaletupe e amata atu ia Iulai e tau ia Iuni 2016, o le a tuuina atu ai le 
fesoasoani foi a le tatou Malo e $2.2miliona lea ua faaagaaga mo vaitaumafa 
a Sili, ae aofia ai ma afioaga ia o Uafato ma nuu na e lua o Fagaloa lava. O le 
a ave lava le faamuamua ia Fagaloa ona o nai o tatou uso mamao, ma o lea e 
tau mai o lo o i ai lava nai faaletonu i le latou soifua foi ona o vaitaumafa. 
  Mo le silafia o lo o tulaga lelei lava le tulaga o galuega i vai tumaoti, e i ai 
foi le tatou Tulafono lea o le a aumai e teuteuina ai le Tulafono o Vai 
Tumaoti, a faaletonu lava le Komiti i le silasila a le Minisita, e mafai ona 
faamalolo e le Minisita ae sui se Komiti fou. O mea uma lava e taumafai le 
tatou Malo ia aua ne i i ai se isi e taalo i le tapenaina o le tautua aua le soifua 
manuia o le tatou atunuu ma afioaga o lo o faamoemoe i lea vaega, e ese mai 
lava i le tautua a le Samoa Water Authority. 
  O le isi itu sa laga o letulaga lea o le mea lea out e ofo ai o tagata sa laga 
mataupu nei e leai ma se isi o nofo mai. O le vai la o Sili le tausaga lenei pe 
afai o faafogafoga mai le sui usufono mo Palauli le Falefa. O lea o le a fai le 
ta vai, ae… 
 
  FOFOGA FETALAI:  E faamalulu atu lava i lau Afioga i le Minisita ona 
sa faaoo mai le faanoi a le sui usufono mamalu, ua le auai ma ii le aso ona o 
lo o faatasi i le falelauasiga o nisi o tulatoa o le itumalo. Ae faaauau pea le 
saunoaga lau Afioga. 
 
  Tofa Hon TOLOFUAIVALELEI FALEMOE LEIATAUA:  Faafetai o 
lea sa ma talanoa ananafi. A o le tamaloa lea mai Siumu lea sa fai mai e fai 
lona vai, ua ou manatu aua le faia lona vai i le Tala o le Tupe lenei ona o lea e 
loma le Faiga Palota tele, i te i ua le faatuatuaina e le afioaga o Siumu, a o le 
2017 o le a fai ai le vai o Siumu, le vai o Saaga. O lona uiga, ia latou 
mautinoa o le latou sui usufono o lo o taumafai malosi mo le faatinoina o le 
vai tumaoti i totonu o le afioaga o Saaga i le itumalo o Siumu. O le mea lea le 
sui usufono mamalu afai o e faafofoga mai i le tauaveina o au maliu na e te i 
ai i le tou aiga, aua e te loto vaivai i lau tala, a ia e lototele ma ia 
faamafanafana le Atua ia te oe. 
  O le tulaga o le maota o pulenuu sa laga e se sui usufono mo Salafai, le 
maota foi lea o le Manutoao, e sao lelei le sui usufono, ua matua gapelu lava 
le tino o si maota lena na ou tilotilo i ai ananafi, na ou matua alu lava e vaai i 
ai, peitai, o lea e lupe le lafo a Lualemaga, o le meaalofa a le Malo o Iapani 
lea o le a fai ai foi le fale lea e taua o le maota o tina e fogafalelua i le isi itu o 
le auala i Salelologa lava, faatasi ma le fale Samoa la e i ai, o lea o le a 
tuufaatasi i ai.  

  O le agaga lena o le fuafuaga a le tatou Malo ina ia faigofie foi feoaiga ma 
tulaga o le tapenaina o lea polokalame mo le faaleleia o maota e faatino ai 
fonotaga a Pulenuu ma Sui Tamaitai o le nuu i totonu o Salafai, aemaise foi o 
galuega a le Matagaluega aua le latou auaunaga i le motu tele, o lea e i ai le 
agaga o le faaiuga o le tausaga ne ii le amata o le tausaga faaletupe a Iapani, o 
le a faatea mai ai le $250,000 a o lo o i totonu foi o le tatou paketi lenei le 
$100,000 e fesoasoani i lea vaega. O le mea lea i le sui usufono sa laga lea 
vaega, o lea lava ua i totonu o fuafuaga fai a le tatou Matagaluega ina ia 
tapena maota nei e tua i ai Pulenuu ma Sui Tamaitai o Nuu i le tatou motu 
tele i Salafai, aemaise foi o galuega fai a le Matagaluega o Tina ma Tamaitai, 
ma vaega uma lava o lo o i totonu o le tatou Matagaluega, ina ia sologa lelei 
le tatou auaunaga mo le motu tele i Salafai i tupu ma ee o le atunuu o lo o ee 
ma papaaao ai. 
 
  FOFOGA FETALAI:  Ua ou vaelupeina le saunoaga lau Afioga i le 
Minisita ona ua ou manatu ua tatou taunuu i le tatou taimi malolo. Ona ou 
lagona lea ua maea ona fai atu le faasilasilaga a le Fofoga Fetalai, o le itula e 
tasi, o lea ua tatou taunuu tonu. I le agaga faaaloalo, e momoli atu le faafetai 
tele i le paia ma le mamalu o le tatou Maota i lenei vaega o le aso. E faamalo 
atu le onosai ma le faapalepale i lenei vaiaso atoa, e talitonu o lea ua tatou 
taunuu i le taunuuga o tatou galuega i le faaiuga o le aso mulimuli lea o lenei 
vaiaso. E momoli atu le faafetai tele ona o le tauavagameaina o le tatou 
Fonotaga. Malo le usufono. Malo fetalai malo saunoa malo malele, o lea ua 
tatou taunuu mai ua tali le Malo, ia tatou ave lea i uta e pei o lenei aso. Ou te 
manatu ua mafatotoga tuleiga ma saunoaga i le tali mai a le Malo e ala mai i 
tulaga o tali a Minisita, tatou faafetai i le Atua ona ua tau i manu lenei aso ma 
le faamoemoe. E i ai le talitonuga o le a tatou faia se malologa ona sailiili 
malosi lea i le faaiuga o lenei vaiaso, taeao aena i le Aso Gafua ona tatou toe 
potopoto faatasi mai lea aua le faaauauina ma le pasiaina o le tatou Tala o le 
Tupe, aemaise o nisi o Tulafono taua, Tulafono faitau faatolu, faitau faalua 
ma see atu i tatou Komiti. E le o toe umi foi se taimi mo le faaauauina o tatou 
galuega ae le i maea le tatou Palemene aemaise Tulafono na tatou lauiliuina 
ma faamalamalama. 
  E faafetai atu i le paia ma le mamalu o Ofisa Sili o Pulega ma Pule Sili o 
Matagaluega ma Faalapotopotoga i tupu ma ee, o tamalii ma failauga ua tatou 
mafuta, faamalo le faaaaogagase, aemaise o le taotaotua i finagalo e lafo atu. 
O sailiiliga ma faamatalaga e tuuina mai a o tali le tatou Malo, ia tatou tatalo i 
le Atua ia taitai lo outou soifua manuia i le vaiaso o lumanai.  
  Samoa le atunuu, e leai lava se faigamea e aunoa ma se faaiuga. O lea foi ua 
taunuu i taualumaga o galuega a lou Palemene i lenei vaiaso, ae matou lagona 
pea le mafanafana ona o le pai mai o la outou tapuaiga. Malo le tauatai, malo 
le tatalo. Faafetai foi i le aufaigaluega paia a le Atua o lo o mana pea le 
manatu ma lagona i sui usufono uma ma pai mai le faamafanafanaga aua le 
upu folafola e maua ai pea le faatamaoaigaina ina ia tumau le faatuatua. 

  E tasi lava le faatomuaga, o le Atua o lo o Faavae ai le tatou Malo. Ia, ae le i 
faaiuina le tatou Fonotaga i lenei aso, oute tatalo atu i se tasi o sui usufono 
mo Salega, Tofa Tapuai Toese Ah Sam, tulai maia lau Susuga i le 
Faafeagaiga, o lou lava lea tofiga i le Palemene o lou tatalo e le aunoa. Tulai 
maia e faaiu le tatou Fonotaga i se tatalo. 
 
 
  Na motusia Felafolafoaiga ina ua tolopo Taualumaga a le Fono Aoao i le 
itula e 1:05 i le aoauli seia aulia le Aso Gafua, 29 Iuni 2015 i le itula e 9:00 
i le taeao. 
 
 
 


